
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Дөрөвдүгээр хэсэг : НОЙРОН ДУНДАХ АМЬДРАЛ

	 

	Нойр бол тун чиг сайхан олз юм

	Гейне

	 

	Нойрон дундаа өнгөрөөж буй амьдрал бол бидний бүх амьдралын гуравны нэг билээ. «Нойр - бүх хүчний эх булаг, өвдсөн сэтгэлийг анагаах рашаан юм» хэмээн Шекспир бичсэн. Нойр бол гайхалтай сонин, бас л бүрнээ тайлагдаагүй байгаа «гайхамшгийн» ертөнц. Байгалийн бүтээсэн хамгийн аугаа бүтээл хүний тархины удирддаг тэр салбарын үзэгдэл юм.

	Бидний ухамсарт (бас ухамсаргүй) бүх үйл ажиллагаа тархитай хамаатай. Ертөнцийн өөр бусад ямар ч гайхамшиг бидний тархины чаддаг шиг зүйлийг чадахгүй. Тархи, бүтээл нь үеийн үед мөнхийн сэтгэлгээ, урлагийн суутныг төрүүлдэг. Тархи, бидний ажиглалт, туршлагыг нэгтгэн хуримтлуулаад ертөнцийн шинжлэх ухааны дүр зургийг бүтээдэг. Хүний тархи байгалийг шинжлээд хүнийг байгалийн эзэн болгодог.

	Тархи өөрөө гайхамшгийг төрүүлдэг атлаа өөрөө, олон талаараа Үл танигдаагүй Орон байгаа нь гайхалтай гэж үү?

	Ийнхүү бид энэ оройд анхны зогсолт хийв. Нойрон дундах амьдрал бол...


УРЬДАХ СЭТГЭГДЛИЙН БАЙГААГҮЙ ХУВИРАЛ

	Хүлээгээгүй зүйл амьдралд, хүлээж байснаас илүүтэй тохиолддог.

	Плавт

	 

	Энэ тэгээд юу вэ!

	Оросын нэрт физиологич Иван Михайлович Сеченев урьд нэг цагт зүүдийг «Урьдах сэтгэгдлийн байгаагүй хувирал» хэмээн нэрлэсэн билээ. Энэхүү үг зүүдний нэг чухал онцлогийг сайн тусгадаг. Урьд нэгэн цагт бидний тархи хүлээн аваагүй зүйлийг зүүдэндээ үзэж болдоггүй. Унтаж буй үед урьд нэгэн цагт тархины мэдрэлийн эсэнд халти мөлт ч гэлээ мөрөө үлдээсэн тэр зүйл хурц тод зургийн хэлбэрээр сэргэн илрэн гарч ирж болно. Дүрслэлээр өгүүлэх юм бол урьд нэгэн үед хийгээд орхичихсон зүйлээ ой хадгаламжийн сангаасаа ухамсар маань гарган ирж байгаа юм. Тэр санд байхгүй зүйлийг тэндээс авч болохгүй. Төрөлхөөс сохор хүнд үзэгдэх дүртэй зүйл зүүдлэгддэггүй байна.

	Тийм ээ, зөвхөн болсон зүйлийг л зүүдэлнэ. Гэвч ямар байдлаар зүүдэлдэг вэ? Хүн заримдаа бүр үлгэрийн юм шиг байж боломгүй зүүд зүүдэлдэг. Юуг эс зүүдэлдэг билээ дээ! Бид зүүдэндээ өнө холын хүүхэд насаараа аялж, янз бүрийн улс орноор жуулчлан явж, тулалдаж дайтаж, гайхах юмгүйгээр талийгаач бологсодтой уулзалдаж, үлгэрт гардаг шигээр адгуус амьтадтай ярилцаж, тэнгэрээр ниснэ.

	Кинонд гардаг шигээр унтаж буй хүний тархинд богино хугацаанд хүний бүх амьдрал багтан өнгөрдөг. Зүүдэнд ямар ч баймгүй хий хоосон мэт зураг гаравч, тэр бүхэн бодитой үнэн юм шиг санагдана.

	Ингэхлээр зүүд гэдэг юу вэ?

	Урьд цагт манай өвөг дээдсийн хувьд энэ талаар баттай үзэл итгэл байлаа. Хүнийг унтаж байх үед сүнс нь биеэсээ гарч дэлхий дээгүүр тэнүүчлэн явдаг. Сүнс ийнхүү явж байхдаа үзсэнийг нь бид зүүдэлдэг гэдэг байв.

	Хүй нэгдлийн үеийн олон омгийнхны дотор унтаж буй хүнийг сэрээдэггүй маш хатуу дагадаг ёс байсан. Хүнийг гэнэт сэрчихвэл сүнс нь эргэн ирж амжихгүй байж мэдэх юм.

	Хүнийг унтаж байхад нүүрийг нь будахыг америкийн индианууд үхлийн аюултай хэмээн тооцдог. Яагаад? Сүнс буцаж ирэхдээ биеэ танилгүй хажуугаар нь нисээд өнгөрчихнө, тэгээд унтсан хүн нойрноосоо сэрэлгүй үхчихнэ.

	Зүүдийг судалдаг шинжлэх ухаан олон жилийн түүхтэй гэж бахархаж чадахгүй. Мөн чанартаа бол тархины ажиллагааг шинжлэн судлах ажлыг эрдэмтэд сүүлчийн зуун жилд л хийж байна.

	Нойр гэж юу вэ? Тун саяхан болтол шинжлэх ухааны асуултад нойр бол тархины бор хальсны мэдрэлийн эсийн амралт хэмээн хариулдаг байлаа. Бүр нарийн ярих юм бол нойр гэдэг бол тархины бор хальсны нейрон эсийг хамарч, аажмаар тархины илүү гүн хэсэг рүү нь тархдаг хамгаалах зорилготой тоормослолт юм. Нойрны үед нейронууд өөртөө ирж буй гаднын дохионд хариу өгөхөө больж, тоормослолтын байдалд ордог. Ийм маягаар нойр (мөн зүүд) тархины бор хальсны эсээс хамаардаг гэж үздэг байлаа. Ингээд л гүйцээ. Гэтэл эрдэмтдийн шинэ шинжилгээ, судалгаа илүү нарийн зүйл болохыг нь илрүүлэв.

	Бүр гучаад оны үед зөвлөлтийн нэрт эрдэмтэн П. К. Анохин тархины ажиллагааг шинжлээд нойронд тархины бор хальсны зэрэгцээгээр хальсан доорх хэсэг оролцдог гэсэн санааг хэлсэн юм. Цаашдын шинжилгээ ч тийм болохыг харуулсан билээ. Эрдэмтэд тархины хэсгүүдийг, түүний дотор их тал бөмбөрцгийн доторх хэсгүүдийг бүр нарийнаар судлан шинжлэхэд дээрх нээлтийг хийв.

	Ялангуяа торлог хэсэг гэгддэг, тархины гол судал дахь тэр зүйл шинжээчдийн анхаарлыг онцгойгоор татсан. Гол судлыг их тал бөмбөлгөөс салгахтай зэрэг туршцад орсон амьтан сэршгүй бөхөөр унтаж эхэлнэ. Ингээд л чухамхүү гол судлын хэсэгт л бидний нойрыг зохицуулдаг ямар нэгэн механизм ажиллаж буй нь тодорхой болсон.

	Гэвч ямар механизм бэ? Энэ асуултын хариуг олоход урьд нь хэрэглэдэггүй байсан цахилгаан арга (эрдэмтэд тархины био гүйдлийг шинжилж эхэлсэн юм) тус болов. Торлог эд тархины бор хальсны нейронд эрчим хүч өгч ингэснээрээ уг амьтныг унтуулахгүй сэрүүн байлгадаг нь тодров.

	Хотын цахилгаан станцын адилаар торлог эд (нейроны хот - тархийг эрчим хүчээр хангадаг. Торлог эд эрчим хүч өгөхөө больчихлоор нейрон хот - тархин дахь гэрэл унтарч хот унтана.

	Торлог эдийг өөрийг нь тэжээдэг тэжээлийн эх булаг ч олдсон. Энэхүү тэжээл нь: мэдрэхүйн эрхтнүүд ба нүүрс хүчлийн хий, гормон, тэжээллэг бодисгүй болсон цус зэрэг зарим бодис байдаг. Эрдэмтэд торлог эдийн эсийн үйл ажиллагааг зогсоодог, тэгэхлээр нойр хүргэдэг тэр бодисыг ч бас олсон. Ер нь хүлээж байснаар энэхүү бодис нь мансууруулагчид байлаа.

	Ингээд л бүх юм тодорхой болох шиг санагдана. Гэтэл эрдэмтэд бас өөр баримтыг мэднэ. Швейцарын эрдэмтэн Гесс бүр үүнээс өмнө «нойрны төв» бол гол торлог эд биш, тархины бор хальсны доорх өөр нэгэн бүтэц - гипоталамус гэж үзсэн байв.

	Шинжилгээ үргэлжлэлээ. Бор хальсны эс торлог эдийн эсийн хоорондын харилцаа бодож байснаас илүү нарийн болох нь тодорлоо. Бор хальсны доорх хэсэг бор хальсыг эрчим хүчээр хангадаг, энэхүү хангалт нь гэхдээ бор хальсны нейроны хяналт дор байдаг аж. Тэд өөрсдөө хэзээ, ямар хэмжээний эрчим хүч хэрэгтэй байгаагаа торлог эд бүрэн хүчээрээ ажиллах уу, эсвэл түр зуур түүнийг салгах уу гэдгийг шийддэг. Бор хальсны нейронууд гипоталамусын ажиллагаанд ч нөлөөлдөг.

	Хүн унтаагүй байна гэдэг бол тэд «нойрны төвийн» үйл ажиллагааг зогсоон тогтоож байна гэсэн үг. Чингэтэл тархины бор хальсны эсүүд ядарч эхлэн тэдэнд амралт шаардагдана. Тэд гипоталамусд нөлөөлөх нөлөө суларч, үүнийг нь гипоталамусын эс тэрхэн дор нь ашиглаж торлог эд - цахилгаан станцын «залгуурыг салгахад» нейроны хот харанхуйд умбан хүн унтаж эхэлнэ.

	П. К. Анохины боловсруулсан нойрны тухай бор хальс - хальсан доорх хэсгийн онолыг хялбарчлан ерөнхийд нь тайлбарлавал ийм байгаа юм. Товчоор өгүүлэхэд нойр гэдэг бол тархины бор хальс, түүний доорх эд хоёрын хоорондын хоёр талын холбооны үр дүн билээ.

	Эрдэмтэд нойрны механизмыг судлан энэ үед явагдаж буй химийн процессыг ойлгоход ойртож байна. Бүр манай зууны эхэн үед францын шинжээч Лежанр, Пьерон нар доорх туршиц хийсэн юм. Тэд туршиц болгон авсан нохойгоо долоо хоног гаруй унтуулалгүй, тэгээд тархинаас нь сорьц аван өөр нохойд хийж байв. Нэг минутын өмнө сэрүүн байсан нохой тэгэхэд бараг л дорхноо унтаж байлаа.

	Хожим нь эрдэмтэд өвөл ичиж буй адгуус амьтны тархинаас сорьц авсан юм. Энэ сорьцоос «хүртсэн» нохой, муур удаан хугацаагаар нойрмог байдалд байлаа. Нойр химийн үндэстэй гэсэн ойлголт аяндаа урган гараад байв. Хүн (бас амьтад) сэрүүн байх үед түүний цус ба тархинд нь ядралыг бий болгодог ямар нэгэн хорт бодис хуралдан байдаг бөгөөд унтаж байх үедээ л хүн энэ хорт бодисоос салдаг бололтой байв.

	Гэвч дахин шинээр ажиглалт хийгээд эрдэмтэд бүх хэрэг ганцхан химийн үндэстэй байна гэсэн бодлоос татгалзахад хүрлээ. Алдар нь түгсэн сиамын ихэр жишээлэхэд эмчийн хяналт дор байсан. Тэд цусны эргэлтийн нэг системтэй, салангид мэдрэлийн системтэй байсан бөгөөд өөр өөр цагт унтаж, нэг толгой нь сэрүүн байхад нөгөө нь унтдаг байв. Хэрвээ цусны доторх химийн тодорхой бодис ихэссэний улмаас нойр хүрдэг бол сиамын ихэр хоёулаа зэрэг унтах ёстой.

	Ингэхлээр химийн хүчин зүйл, нойрны механизмд хамгийн гол нь биш байв. Гэвч үүнийг огтоос анхааралгүй хаяж болохгүй. Организм унтахын тулд мэдрэлийн ба химийн явцыг аль алийг нь ажиллагаанд оруулдаг.

	Ингэхдээ цусанд серотонины хэмжээ ихсэж адреналин багасдаг болохыг тогтоосон билээ. Амьтны цусанд хэсэгхэн адреналин хийхтэй зэрэг хавьд унтаж чадахгүй байдаг.

	Далимд нь хэлэхэд нойр хүргэдэг ихэнх эм нойрны хэвийн ажиллагааг алдагдуулж хурдан нойр гэгчийг дардаг.

	 

	 

	Амьдралын гурван үе

	Саяхан болтол бид бодох юмгүйгээр өөрсдийн амьдралыг бие биеэсээ ялгаатай, хоёр үе - сэрүүн байх, унтах гэж хуваадаг байлаа. Одоо үүнээс татгалзах цаг болжээ. Яагаад гэвэл:

	Эрдэмтэд унтаж байгаа хүний байдлыг шинжлэн судлаад сүүлийн үед олон сонирхолтой баримтыг тогтоов. Хүнд гүн нойр, хөнгөн нойр буюу парадокс нойр гэж байдаг аж. Насанд хүрсэн хүний унтах хугацааны дөрөвний нэг нь хөнгөн нойр, үлдсэн нь гүн нойр байдаг.

	Хэрвээ та танилуудаасаа ямар зүүд зүүдэлдэг вэ? гэж асуувал: «Би ерөөс зүүдэлдэггүй» гэж хариулах хүн гарч ч болзошгүй. Гэвч энэ нь тийм биш ээ. Эрдэмтэд унтаж буй хүнийг ажиглан, хөнгөн нойр нь эхлэхтэй зэрэг сэрээгээд ямар зүүд зүүдлэв гэж асуухад тэр хүн зүүдээ эргэж санан, тэгээд ярьдаг. Үнэхээр ч парадокс нойрны үедээ буй хүнийг ажиглахад зүрхний цохилт нь өөрчлөгдөн амьсгал нь түргэсэж хөл гараа хөдөлгөн, нүд хурдан хурдан гүйн нүүрний булчин нь хөдлөн ямар нэгэн зүйл болоод байна гэсэн дүгнэлт хийж болохоор байдаг билээ. Чухам ийм үедээ л унтаж буй хүн зүүд зүүдэлдэг хэмээн шинжээчид үзсэн. Үнэхээр ч тийм байв.

	Нөгөөх хүнийг гүн нойрны үед сэрээхэд тэр бээр ямар ч зүүд зүүдлээгүй гэж зүтгэж гардаг. Үүний шалтгаан нь ч тодорхой юм. Гүн нойроор нойрсож байх үедээ урьд зүүдэлсэн зүүдээ мартчихсанд л байгаа билээ. 6—8 цаг унтах хугацаанд гүн нойр 60—90 минутын хугацаагаар үргэлжлэн. 10—20 минутын хөнгөн нойроор хэд хэдэн удаа солигддог. Ийнхүү нэг шөнийн туршид бидний тархи «зүүдний ертөнцөөр аялах», «арван тав - хорин минутын зугаалга» дөрвөөс таван удаа тохиолддог.

	Зүүд байнга зүүдлэгддэг, тэр нь тогтмол байдаг нь шинжээчдийг: зүүд ерөөс хүний организмд хэрэгтэй юм биш биз? Хэрвээ хүнийг зүүд зүүдлэхгүй болгочихвол яах вэ? гэсэн бодолд хүргэсэн.

	Хэдэн хүн сайн дураараа унтаж байх үедээ туршцад оров. Тэд гүн нойрны үедээ л унтаж, парадокс нойрны үе эхлэхтэй нь зэрэг тэднийг сэрээгээд байлаа. Товчоор өгүүлэхэд тэднийг унтах боломж олговч зүүд зүүдлүүлэхгүй байсан. Үүний яг зэрэгцээгээр өөр нэг хэсэг хүнийг мөн л ийнхүү олонтоо сэрээж байсан, гэхдээ зүүд зүүдлээгүй үед нь сэрээдэг байлаа. Зүүд зүүдлэх боломжгүй унтаж байсан хүмүүсээс юу ажиглагдав?

	Юун түрүүн зүүд зүүдлэгддэг, хөнгөн нойрны тоо нэмэгдсэн, өөрөөр хэлбэл гүн нойрны үргэлжлэх хугацаа хорогдсон. Ингээд хэсэг хугацаа өнгөрсний дараа зүүд зүүдлэхгүй болсон хүмүүст айх, түгших, бухимдах зэрэг неврозын шинж илрэх болжээ. Тэгэхлээр нь хөнгөн нойрны нь үед сэрээхгүй унтуулахад организм алдсанаа нөхөх гэж буй мэтээр энэхүү нойр илүү удаан хугацаагаар үргэлжилж байлаа.

	Чингэхлээр бидний зүүд гэдэг оюун ухааны маань үйл ажиллагааны адилаар тархинд хэрэгтэй жирийн ажил байх нь ээ. Зүүд гэдэг хоол боловсруулалт, амьсгалын адилаар бидэнд хэрэгтэй ажээ!

	Ийнхүү бид амьдралаа унтах сэрүүн байх гэж биш, харин сэрүүн байх, зүүдлэхгүй унтах, зүүдэлж унтах хэмээн хуваах бүрэн үндэс байна.

	Зүүд зүүдлэн унтана гэдэг бол сэрүүн байх үеийн адилаар тархи эрчимтэй ажилладаг организмын нэг онцгой байдал бөгөөд энэхүү ажлыг байгаль илүү ихээр «нууцлан» өөрөөр зохион байгуулжээ.

	Ямар ч байлаа гэсэн унтаж буй үед тархи идэвхгүй байдалд байдаг гэж хэлж болохгүй нь тодорхой боллоо. Унтаж буй хүний тархины нейроны ямар ч л гэсэн тал хувь нь өдрийнхөөсөө ч илүү идэвхтэй байдаг. Энэ нь тархины гүн дэх хэсэгт юуны өмнө хамаарна.

	Мөн энэ зүй тогтол адгуус амьтанд ч ажиглагдаж буй нь сонин билээ. Эрдэмтэд мууран дээр туршиц хийсэн юм. Хөнгөн нойрны шинж эхлэхтэй нь зэрэг сэрээгээд байхад энэ нойрны хоорондын зай 10—30 минут байдаг байснаа 1 минут хүртэл хорогдож байлаа. Хэчнээн л их саатуулах тутам муур төчнөөн ихээр зүүдлэхийг хичээн байх мэт байжээ.

	Муурыг хөнгөн нойрны нь үед сэрээхгүй болчихлоор энэхүү нойрны давтагдах хугацаа уртасна.

	Лионы их сургуулийн профессор, тархи судлагч иувэ муурын тархинд буй зүүд эхлэх «төвийг» олжээ. Энэхүү төвийг зохиомлоор залгаж, салгаж болно. Энэ төв эвдэрсэн үед зүүд алга болно.

	Энэ нээлт ч гэсэн зүүд организмд хэрэгтэй гэдгийг баталж байгаа юм.

	 

	Ямар хугацаагаар унтах хэрэгтэй вэ? 

	Бүгдэд тохирсон нэг хариу байхгүй нь мэдээж. Бүх зүйл, тухайн тодорхой организм нөхцөл байдлаас шалтгаална. Зарим хүн хүч чадлаа сэргээхэд нь 8—9 цагийн нойр хэрэгтэй байхад өөр нэг хэсэгт нь 6 цаг л хангалттай. Бектерев, Гёте, Шиллер нар хоногт 5 цаг унтдаг байв. Эдиссон дөнгөж л 2—3 цаг унтдаг асан.

	Хэн ямар зүүд зүүдэлдэг талаар сонирхолтой баримтыг шинжээчид гаргасан. Арван зүүдний зургаа нь дунджаар ямар нэгэн дуу чимээтэй холбоотой. Зүүдний дөнгөж 5 хувь нь үнэр, амттай холбоотой байдаг.

	Бас нэгэн сонирхолтой баримт: Унтаж буй хүний зөвхөн нүд нь аниастай байх төдийгүй чих нь ч «таслагдсан» байдаг. Биднийг унтаж байх үед алх, дөш, дөрөө зэрэг сонсохын эрхтнийг удирддаг булчин суларсан байна. Тийн төдий л чанга бус олон авиаг чих хүлээж авдаггүй.

	 

	 

	Мэргэн зүүд

	Бидэн зүүд нойрны ертөнцөөр аялж явахад амгалан тайван, сэтгэл түгшүүлсэн бөгөөд бас бодох санах юмгүй, эс бөгөөс уур уцаар хүрсэн зүүд бол онцгой байдлын эх булаг байдаг.

	Зүүд ирээдүйн явдлыг урьдчилан хэлдэг хэмээсэн бодол хэдэн мянган жил амьдарсаар байна. Зөвхөн энэ талаас ийм гэсэн зүүдийг нарийвчлан судлах хэрэгтэй юм.

	Ирээдүйн явдлыг зүүдэндээ яаж үзэж болох вэ?!

	Хэрвээ боломжгүй аваас ийм мухар сүсгийн үзэл яагаад өдий амь бөхтэй байна вэ?

	Урьд зуунуудын үед энэ нь гайхалтай бус билээ. Манай өвөг дээдэст психикийн үйл ажиллагаатай холбоо бүхий зүйлс аугаа их нууцлаг явдал байлаа.

	Хүнийг «ад шүглэсэн» сэтгэлийн өвчтэй хүмүүс төдийгүй, аймшигт их хүчтэй шулмууд төдийгүй, ерийн зүүд ч айдсыг нь төрүүлдэг байлаа. Зүүд гэгч хэдийгээр үзэж мэдээгүй зүйлс бус ч гэсэн түүнд ямар нэгэн өөр, хий үзэгдлийн үл мэдэгдэх ертөнц нээгддэг билээ.

	Гэтэл манай энэ зуунд яагаад ийм байна? Бид одоо танил хүмүүсийнхээ дундаас зөнч зүүдэнд итгэдэг хүмүүсийг олоход яагаад хялбархан байна? Ийм хүмүүс заримдаа «сайн» зүүд гүйцэлдэхэд яагаад сэтгэл хангалуун байдаг вэ? Ийнхүү зүүд, үйл явдал хоёр таарахад баярлан «ёстой л болдог зүүд» хэмээн байдаг.

	Бүр муу нь, «зүүд тайлагчид» мэтийн гэнэхэн зүйлс хүн төрөлхтний төөрөгдөж байсан зүйлийн агуулах газарт одоо болтол очоогүй байгаа нь юм. Орост зөвхөн өнгөрсөн зуунд л гэхэд энэ талаар хэдэн арван зузаан ном хэвлэгдсэн бөгөөд энэхүү номыг олж авсан азтай хүмүүс өөрсдийгөө ирээдүйг таних хүсэлт түлхүүрийг олж авлаа хэмээн үздэг байлаа. Эдгээр номын «Яах ч аргагүй үнэнийг хэлдэг, зүүд тайлагч», «Египет, энэтхэгийн алдарт цэцэд, зурхайчдын бүтээлээс түүвэрлэн авсан нэг сая зүүд» гэсэн нэрийг нь ч аваад үзсэн ойлгомжтой. Хамгийн алдартай ном нь «Ид шидийн толь ба зүүд тайлан, хүний аз жаргал, гай зовлонг нь яг мэддэг, зуун зургаан настай өвгөн Мартин Задекийн нас барсны дараа олдсон эртний ба шинэ үеийн төлгөний ном» болой.

	Энэ бүх хувь төөргийг урьдчилан хэлэгчдэд итгэж болох эсэхийг өөрсдөө мэд. Тааралдсан газраас нь авсан хэдэн зүйлийг одоо үзье. 

	 

	Талийгаач болсон хүнийг зүүдэлбэл бороо орохын дохио. 

	Цэцэг зүүдэлбэл уй гунигт орно эсвэл болзоо тасарна.

	Өндөг зүүдлэгдвэл өөдгүй тусгүй явдал болно. 

	Хулгана зүүдэлбэл баяжна. 

	Өөх тос худалдах юм уу, худалдан авбал дурлалын аз дайрна. 

	Шил зүүж зүүдлэгдвэл ажил өөрчлөгдөнө. 

	Олон илжиг үзвэл аз жаргал ирнэ гэж хүлээ. 

	Хувцасны сойз зүүдэлбэл уй гуниг ирнэ. 

	Шөнийн манаачдыг үнсэх юм бол ажил дээр чинь ямар нэгэн далдуур хатгалга болно...

	 

	Энэ эш татсан маань хангалттай биз ээ!

	Хамгийн гайхмаар нь нэг л ижил зүүдийг зүүд тайлагчид хааяагүй янз янзаар тайлдаг бөгөөд энэ нь тэгээд тэдний хэнийг нь ч эвгүй байдалд оруулдаггүй байсан, одоо ч оруулахгүй байна.

	Мунхаг бодол одоо ч байсаар. Энэ үзэл үхэж мөхөх ч бодолгүй байна. Зуу юм уу, хоёр зуун жилийн өмнөх шигээр одоо ч, 

	— Авгайчуул минь сонсооч, би цасан дээгүүр хөл нүцгэн явж байх юм. Хаашаа явж буйгаа өөрөө ч мэдэхгүй байв. Чингэтэл өмнөөс минь нохой ирээд хүний хэлээр «Евдокия болгоомжтой бай, бясаа!..» гэж хэллээ. Энэ чинь юу гэсэн үг юм бол? Цас ч аль хэдийн хайлсан, манай гэрт бясаа ч байхгүй гэсэн яриаг сонсож болно.

	— Дуня, бясаа гэдэг чинь аз жаргалын тэмдэг гэж нэг нь хэлнэ.

	— Үгүй элдвийн хөл хөөрцгийн шинж хэмээн өөр нэг нь маргана.

	— Магад ч үгүй юм. Сэтгэл зовоосон явдал гэж хэчнээн ч байна даа хэмээн Дуня зөвшинө.

	Зөнч зүүдэнд хүмүүсийн итгэдэг нь эхлээд бодогддог шигээр тийм ч энгийн юм биш ээ. Үнэхээр ч зүүдэнд гарсан зүйл дараа нь үнэхээр гүйцэлдсэн талаар цөөнгүй яриа бий. Үүний мөн утга нь зөвхөн тохирсонд л байгаа юм биш ээ.

	Америкийн палеонтологич эрдэмтэн Штернбергт ямар зүйл тохиолдсоныг үзье. Нэгэн музей түүнээс эртний нэг ургамлын навч олж өгөхийг гуйсан аж. Штернберг, хэрэгцээт навчийг хаанаас олох вэ? гэдгийг өдөржингөө бодоод унтахдаа өөрийнхөө сууж буй хотоос холгүй хэдхэн километрт байдаг уулын бэлд хэрэгцээт навч байна гэдгийг зүүдэлжээ. Машид сонирхоод тэр өглөө нь уул руу очоод... үнэхээр навчийг олжээ.

	Нохойд хазуулчихлаа гэж хүн зүүдэлсэн байна. Тэр хүн өвдөхийг маш хурцаар мэдрэв. Сэрээд тэр «зөнч» зүүдээ мартчихжээ. Гэвч хоёр долоо хоног өнгөрсний дараа нохой «хазсан» газар нь шархалжээ.

	Байшингийн шатны талбайд шилэн бөмбөлөг чимэглэлтэй байсныг нь хагалжээ. Шатаар нэг уймраа хүн өдөр бүрий явдаг байж. Хагарсан шилэн бөмбөлгийн оронд том зэс чимэглэл тавьжээ хэмээн мань эр зүүдэлжээ. Өглөө нь сэрээд тэр бээр юу зүүдэлснээ эхнэртээ хэлтэл хагарсан бөмбөлгийн оронд үнэхээр зэс чимэг тавьсан болохыг сонсов.

	Охин нь гэрээсээ явахдаа ээжтэйгээ их л дотно байдлаар салах ёс хийв. Мөн тэр оройдоо галт тэргээр явж байхдаа, ээж нь хүнд өвчтэй байна. Өөрийг нь ир хэмээн дуудуулж байна гэж охин зүүдлэв. Охин зүүднээсээ сэрээд зөндөө удаан хугацаанд тайвширч чадсангүй. Дараагийн нь шөнө охины зүүд давтагдав. Гэхдээ дараах үйл явдал гарч, эхийгээ оршуулж буйг зүүдэллээ. Бүр сэтгэл зовж гүйцсэн охин очих газраа хүрээд гэртээ цахилгаан явуулав. «Ээжийн бие муу, хэвтэрт байна» гэсэн хариуг ах нь ирүүллээ. Охиныг гэртээ ирэхэд ээж нь бүр дор орсон байлаа. Долоо хоногийн дараа ээжийгээ оршуулав.

	 

	 

	Дүгнэлт хийх гэж бүү яар

	Ингэхлээр «зөнч» зүүд байх нь ээ? Үгүй, яарах хэрэггүй. Дээр өгүүлсэн зүүднүүдэд, зүүд тайлагчид мэрэгч төлгөчдийн тайлбарладаг шиг ямар ч зөнч юм алга.

	Палеонтологич яагаад ингэж зүүдлэв? Эргэцүүлэн бодоод мухар сүсэггүй Штернберг өөрөө учрыг нь олсон юм. Ийнхүү зүүдлэхийнхээ өмнөхөн тэр газраар янгир агнаж явснаа санав. Ийн янгир луу гэтэн ойртож явахдаа юу ургасан буйг төдий л анзааралгүй, хөл доорх газраа харан явжээ. Энэ үед түүний хамаг бодол яасхийгээд янгирт мэдэгдэлгүй ихээхэн ойртох вэ? гэдэгт л чиглэсэн байлаа. Гэхдээ энэ үед түүний ухамсарт нь хүрэхгүй байсан зүйлийг тархи нь тэмдэглэн авчээ. Сүүлд нь музейнхэн гуйсан ургамлыг халти харсныг тархи нь тэмдэглэн авсан нь хангалттай болж тархинаа зохих ул мөр үлдсэн аж. Эрдэмтэн энэ ургамлыг хаанаас олох вэ? гэж удаан бодсоны дараа тархинд нь үлдсэн ул мөр зүүдэнд нь амилан үзэгджээ.

	Тайлан гаргаж байгаад ихээхэн хэмжээний мөнгө дутахыг илрүүлсэн банкны нэг ажилтны өгүүлэл ихэд тархсан байдаг. Тэр бээр дутсан мөнгийг яаснаа санахгүй байв. Сэтгэл гонсойсон тэр мөнгийг хэнд өгснөө санах гэж бүтэн өдөржин бодоод ололгүй унтжээ. Чингээд унтахдаа мөнгө өгсөн хүнээ зүүдэндээ үзэв. Маргааш өдөр нь тэр зүүдэнд үзсэнээ зөв болохыг батлав. Сүүлд нь мөнгө өгөх үед өөр зүйл анхаарлыг нь сарниулж байсан учир зохих тэмдэглэл хийхээ мартсанаа ч санажээ.

	Нохойд хазуулсан тухай зүүд? Энд ч тайлбар нь тун энгийн юм. Нохойд хазууллаа гэж зүүдлэх үедээ тэр хүний хөлд ямар ч яр шарх байсангүй. Шарх бий болоогүй л байсан! Гэхдээ өвчний явц цаагуураа газар авч байжээ. Үүнд л «зөнч» зүүдний бүх учир байгаа юм. Өвчин өөрийн дохиог өдөр ч уг хүнийхээ тархинд өгч байв, гэвч тэр үед хүний тархи илүү хүчтэй үйл явдал, сэтгэгдэл, энэхүү дохионоос давуу байжээ. Иймээс тэр өвчний сул дохиог анзаарахгүй байсан. Унтаж эхлэх үед нь хүчтэй өдөөгчид арилж, сул нь өөрийн буйгаа мэдэгдлээ. Зүүд урьдчилан хэлсэнгүй, харин байгаа бодит байдлыг л зөвхөн тусгасан.

	Иймэрхүү «зөнч» зүүд ерөөс ховор юм биш ээ. Нэгэн өвчтэй хүнд өвчний нь хурцдалаас хэд хоногийн өмнө дээрэмчид өөр лүү нь дайрч сүүлд өвчний нь голомт болсон тэр газар луу хутгалж байна гэж зүүдлэгджээ.

	Уймраа хүнтэй болсон тохиолдол юу вэ? Тэнд юу болов? Тэр, зүүд зүүдлэхээсээ өмнө шинээр тавьсан чимгийн хажуугаар түүнийг халти харан явж байсан нь тодорхой. Гэхдээ зөвхөн л халти хараад. Тун хайнгууд харсан болохоор бүр гүн шингэсэнгүй, тэс өөр зүйлийг бодож байжээ. Гэвчиг үзсэн нь түүний ойд ул мөрөө үлдээсэн аж. Сул өдөөгчийг хүлээн авах нь нойрны үед эрс өсөхөд (энэ онцлогийг эрдэмтэд судалжээ) зэс чимэглэлийн тухай дуртгал «зөнч» зүүдийг бий болгов.

	Охины зүүдэлсэн гунигт зүүд ч гэсэн мөн л энэ шалтгаанаар тайлбарлагдана. Охин ээжтэйгээ салах ёс хийхдээ түүний зэвгэр өнгөтэй эрүүл биш байрын царайг нь ажигласангүй. Бүр нарийн ярих юм бол энэ байдалд нь охин анхаарал хандуулаагүй. Харин нүд нь энэ бүх байдлыг ажиглаад тархи нь зохих дохио аваад ойнхоо нэг хэсэгт үүнийг хадгалжээ. Охин нь явахдаа ээж минь ийм хөгшин, дахиад уулзах болов уу даа гэж бодож байсан аж. Сэтгэлд нь эхийн нь гунигт царай, хэрхэн салж байсан нь амилсаар байжээ.

	Галт тэргээр явж байсан анхны нь шөнө ээжийн нь царай бие муу байдлын тухай зүүдэнд нь хурц тодоор үзэгдсэн нь гайхалтай гэж үү?

	Дараагийн өдөр нь ар гэрийнхээ тухай гүн бодолд өнгөрсөн болохоор өдөр нь бодож байсны дүр зураг - үхлийн тухай зүүдэлсэн ажээ.

	Энэ зүүдэнд юу нь зөнч байна? Хэрвээ хүсэх юм бол «зөнч» зүүдний бас нэг өөр хувилбар. Та зүүдэндээ хүссэнээ биелүүлж байна гэж үзээд дараа нь бодит амьдралд биелүүлдэг. Тэгэхлээр зөнч зүүд байна уу? Мэдээж үгүй. Та юунд хүрэхийг хүсэж буйгаа үргэлж хүсэж байна. Энэ бодолтой чинь таны зүүд холбоотой юм. Та зөвхөн зүүднийхээ тухай бодоод зогсохгүй өөрийн хүслийг гүйцэлдүүлэхийн тулд сурч, ажиллаж зохион бүтээдэг, тийн эцэст нь таны зүүд «гүйцэлддэг».

	Өөр нэг янзын жишээ байжээ. Таны ойр дотнын хүн хүндээр өвчилжээ. Энэ өвчин эмгэнэлт төгсгөлд хүрэх юм биш биз хэмээн та бодож эхэлнэ. Та энэ бодлоо үлдэн хөөхийг хичээвч танаас салахгүй, байнгын түгшүүрийг танд төрүүлнэ. Нөгөө талаас хэрвээ шүд уналаа гэж зүүдэлбэл ойр дотно хүн нас барна гэж үздэг. Ингэхлээр энэхүү өөдгүй бодол салахгүй байсаар шүд унаж буй тухай «өөдгүй» зүүд зүүдлэхэд хүрэх нь гайхалтай гэж үү? Хэрвээ тэр хүний чинь өвчин амь насанд халгаатай байсан бол зүүд чинь «зөнч» болж гүйцэлдсэн мэт болно.

	Ингэж зүүдэлсэн хүнд зүүд чинь өөрийгөө өөрөө итгүүлснээс үүдсэн гэдгийг үнэмшүүлэх гээд үз дээ!

	Арай илүү нарийн төвөгтэй өөр нэгэн жишээ байна. Аль эрт нас барсан төрөл төрөгсөд зүүдэнд орвол тэнгэр муудна гэсэн хуучны мухар сүжгийн яриа байдаг. Энэ хоёрын хооронд ямар ч холбоо байж боломгүй санагдана. Гэвч бас л дүгнэлт хийхдээ яарах хэрэггүй.

	Оросын нэрт физиологич Н. Е. Введенский энэ жишээнд өөрийн утга байна гэж бичсэн. Учир нь хүний нойр хэчнээн гүн байх тутмаа амьдралын нь төдий чинээ эрт үеийн ул мөр зүүдэнд үзэгддэг гэнэ. Тэнгэр муудахын өмнө хүн гүн нойроор унтдаг нь тодорхой билээ. Ийн нойр нь гүн бол аль эрт үеийн нь явдал зүүдлэгдэнэ.

	Гэвч ихэнхдээ зүүд санамсаргүй тохиолдол буюу бүр товчоор өгүүлэхэд зөнч зүүдэнд итгэдэг хүмүүс зүүдээ зөнч болгохын тулд үүндээ өөрийгөө ба өрөөл бусдыг итгүүлэхийн тулд амьдралынхаа алив нэгэн үйл явдлыг зүүдэндээ «тааруулдаг».

	Мөн түүнчлэн гүйцэлдсэн биелсэн зүүдний тухай яриан дотор нэлээд хувийг нь өөрийн яриагаар бусдын гайхлыг төрүүлэхийг хүссэн худалч хүмүүсийн яриа эзэлдгийг мартаж болохгүй.

	Зүүд бүрий гүйцэлддэггүйг хүн бүрий мэдэж буй нь мэдээж. Иймээс зүүд тайлагчид янз бүрийн ов мэх хэрэглэдэг. Зүүдний нэг хэсэг нь л зөнч байдаг хэмээн тэд ярьдаг. Чингэхлээр хүн амьдралдаа тохиолдсон явдлын нэг хэсгийг урьд зүүдэлсэн зүүдэндээ «тааруулж» чадвал тэр нь зөнч зүүд. Хэрвээ чадахгүй бол ерийн зүүд байх нь ээ.

	Энэ ч зүүд тайлагчдад аятай тайлбар.

	Зүүд тайлдаг зарим хүмүүс, зөнч зүүдийг долоо хоногийн тодорхой өдөр (жишээлэхэд баасан гарагт) эсвэл сар шинэдийн үеэр зүүдэлсэн зүүд л зөнч байдаг гэлцэнэ. Үүнд шинийн нэгэнд зүүдэлсэн зүүд «шударга», шинийн хоёронд зүүдэлсэн зүүд «удахгүй гүйцэлдэнэ», хорин нэгэнд зүүдэлсэн бол «яг л тэр аяараа гүйцэлдэнэ», хорин зургаанд бол «аюулгүй», хорин есөнд зүүдэлсэн зүүд «гүйцэлддэггүй» гэх мэт. Энэ бүх нарийн «систем»-ийг амархан итгэмтгий хүмүүсийг зөнч зүүд байдаг гэдэгт итгүүлэхийн тулд бий болгосон юм.

	 

	 

	Нойр ба анагаах ухаан

	Дээр эш татсан жишээнүүдийг анхааралтай уншсан уншигч, дөрвөн зүүдний гурав нь зөнч биш байна гэж зөвшиж болох юм. Гэтэл дөрөв дэх зүүд нь юу вэ? Нохойд хазуулсан тухай зүүд? Өвчнийг таньж болохоос өмнө түүнийг урьдчилан хэлсэн байна шүү дээ? гэж маргаж болно.

	Ийнхүү маргавал тал хувийг нь л зөвшөөрч болох юм. Тийм ээ, зүүд өвчнийг урьдчилан хэлсэн. Гэхдээ нэгдүгээрт, өвчтөн эмчид очсон бол эмч тэр өвчнийг нь бас л хэлэх байсан. Хоёрдугаарт бид энд нэг үзэгдлийн (зөнч зүүд) нөгөөтэй (өвчлөлтэй) шалтгаан - үр дагаврын холбоогоор холбогдсонтой тохиолдож байгаа бөгөөд энэ л гол нь юм.

	Ийм зөнч зүүдэнд өчүүхэн ч гэсэн ид шидийн зүйл үгүй. Үүгээр ч зогсохгүй, эрдэмтэд аль хэдийнээс энэхүү холбоонд анхаарлаа хандуулсан юм. Бүр 1935 онд профессор М. И. Астацатуров үүний талаар: 

	 

	«үхэлтэй холбогдсон түгшүүрт зүүд зүүдэлж байгаад гэнэт сэрэн үхлээс айн эхлэх юм бол энэ нь өөр бусад ямар ч хийсвэр шинж үгүй байлаа гэсэн зүрхний өвчин байж болзошгүй гэсэн хардлагад хүргэнэ гэдгийг жишээлэхэд хүлээн зөвшөөрч болно» 

	 

	гэж бичсэн.

	Саяхан анагаах ухааны доктор А. Н. Касаткины «Зүүдний онол. Зүүд бий болох ба түүний бүтцийн зарим зүй тогтол» гэсэн маш сонирхолтой бүтээл гарлаа. Зохиолч маш баялаг материал дээр (тэр 4 мянга орчим зүүдийг шинжлэн дүгнэжээ) үндэслэн, зүүд олон өвчнийг, тухайлбал: элэгний шарыг долоо хоногийн өмнө, неврозыг долоо хоногоос хэдэн сарын өмнө, ходоодны архаг үрэвслийг сарын өмнө, уушгины сүрьеэг нэгээс хоёр сарын өмнө, цусны даралт ихсэх өвчнийг хоёроос гурван сарын өмнө, тархины хавдрыг заримдаа жилийн өмнө урьдчилан хэлдэг гэсэн дүгнэлт гаргасан. Хамрын шуухинаа, бахуу, хоолны хордлого, хурц мухар олгой, амьсгалын замын катар, өөрөөр хэлбэл огцом хугацаанд газар авдаг өвчнийг зүүд яг л өмнөхөн нь мэддэг.

	Уснаас сэлж гарах гэж байна гэх юм уу, цээжин дээрээс хүнд юм дарах, үгүйбээс нарийхан зайгаар зүтгэн гарах гээд чадахгүй боогдох, уул өөд өгсөх, аль эсвэл хүнд хувцас дээрээс даран байх зэргийг зүүдэлбэл хатгалгаа, плеврит, сүрьеэ зэрэг өвчнөөр өвчилж магадгүй байдаг.

	Доктор Касаткин дээр хижээл эмэгтэй ирж, нэг сарын турш өөрөө юм уу, танил хүмүүсээ муудсан загас идэж байна хэмээн зүүдлээд болох биш гэж хэлжээ. Эмч түүний ходоод гэдэсний шинжилгээг авхуулан үзвэл эндүүрсэнгүй. Уг эмэгтэй ходоодны хурц үрэвсэлт өвчтэй болсон байв.

	Гэхдээ бүх юм тийн энгийн биш билээ. Зүүднээс үүдэж онош тавихад янз бүрийн тохиолдол, хэлбийлтүүд саад болдог. Гэхдээ нэг янзын зүүд олон хоногоор зүүдлэгдээд байвал энэ нь өөр ямар ч онош, уг өвчнийг илрүүлэх боломжгүй байхад уг өвчин бий болж буйг үзүүлэх шинж болох нь бий.

	Зүрхний өвчнүүд янз бүрийн хар даралттай зүүд зүүдлүүлнэ. Энэ зүүдийг үхлийн айдас төрүүлэлт дагалддаг. Зүрхний өвчний үед өндөр дээрээс унаж буйгаар зүүд зүүдлэгдэнэ. В. Н. Касаткин «Огонёк» сэтгүүлд өгсөн ярилцлагадаа: «Эмчилж буй эмч нь мэдэхээс бүр өмнө зүүдэнд нь уг өвчин тусаж буйд ямар ч ид шидийн зүйл үгүй юм. Энэхүү «нойроор онош тавих» өвчний нууц үетэй бараг тохирч байгаагаар ч бас батлагдана.

	Хоёр дахь нь гэвэл: хүний тархинд «урьдчилан мэддэг аппарат» байгааг олон физиологичдын бүтээл баталсан билээ. Манай оронд энэ чиглэлээр академич, П. К. Анохины шинжилгээ судалгааны бүтээлүүд нэрд гарсан билээ. Тархи, хүний организм дахь нарийн төвөгтэй үйл явдлуудыг мэдэрч чадах төдийгүй, орчин тойрны нөхцөл байдлаа үнэлэн үзэж, тухайн байдлаас гарч болох хамгийн боломжтой нөхцөлийг загварчилж чаддаг. Ийнхүү үзвэл тархи тавьж буй «зөнч» оношинд ч ер бусын зүйл огтоос алга аа.

	Бид сэтгэлийн гүндээ өвчний гадаад шинж тэмдгүүдийг өвчинтэй өөртэй нь холбож, өвчний учир шалтгааныг эрэх явдалд дасжээ. Бидний тархинд амьдралын бүхий л тохиолд таарсан амьдралын туршлага, хэн нэгний ярьсан яриа, уншсан үзсэнээс үүдэн бий болсон ердийн ассоциаци - зэрэгцүүллүүд бий болсон байдаг. Иймээс унтаж байх үед өвчилсөн эрхтнээс дөнгөж мэдэгдэхүйц дохио аваад өөрийн ассоциаци - зэрэгцүүллийг бий болгосныг нь бид зүүдэндээ үзнэ. Иймээс хүнийг хүүхэд ахуй наснаас нь «хэрвээ түүхий мах идэх юм бол өвчин тусна» гэж итгүүлчих юм бол хүн алив нэгэн өвчин тусахынхаа өмнө (бүр нарийн ярих юм бол өвчин тусчхаад байхдаа) түүхий мах идэж байна хэмээн зүүдлэх нь гайхалтай бус аа.

	 

	 

	Хүсcэнээ зүүдлэх тухайд

	Мэдээжээр ая эвгүй муухай зүүд бүрий алив нэгэн өвчний тухай өгүүлж байгаа юм биш ээ. Эвгүй олон зүүд зүүдлэгдэхийн учир шалтгаан нь өрөөн доторх бүгчим байдал, унтахын өмнө хоол их идсэн хийгээд унтаж буй хүн эвгүй байдалтай хэвтсэнээс шалтгаалдаг.

	Хүн унтаж байгаад гүн ангал юм уу, нүх рүү унаж байна хэмээн зүүдлээд сэрдэг нь ховор бус байдаг. Энэ нь уг хүн зүүн талаараа даран хэвтэж унтаад зүрхнийхээ ажиллагааг хүндрүүлснээс болдог. Зүрх хэдэн хурмын зуур зогсож, энэ хооронд хүн гүн ангал руу унаж байна хэмээн зүүдэлнэ.

	Гадна олон шалтгаан зүүдний агуулгад нөлөөлдгөөс хойш бид хүссэнээ зүүдэлж болмоор мэт. Үүнийг ч олон дахин баталсан.

	Өнгөрсөн зууны сүүлчээр Норвегийн эрдэмтэн Вольд доорх туршилтуудыг хийжээ. Үүнд: тэр бээр шөнөд өөрийн ажилтнуудын хөл гарыг сарвуу, тавхайны нь дээгүүр боодог байжээ. Хөлийн өлмий дээрээ хүнийг зогсож буй юм шиг байдалд оруулан бооно. Тэгэхэд уг хүн шатаар өгсөж байна, өлмий дээрээ зогсож байна, унадаг дугуйгаар явж байна хэмээн зүүдэлсэн ажээ.

	Унтаж буй хүний хөлд халаагч сав хүргэхэд тэр хүн галт уул дэлбэрч байна хэмээн зүүдэлжээ. Тэр хүн хөлийг нь түлэн байх халуун чулуун дээгүүр гүйн уулнаас буудаг гэнэ. Хожим нь тодорхой болсноор хүн, үүнийхээ өмнөхөн галт уул, галт уулын дэлбэрэлтийн тухай уншсан байв.

	Иймэрхүү зүйлийг зүүдэлсэн сүсэгт хүн ямархуу дүгнэлт хийхийг сэтгэлдээ бодон үзэхэд хялбархан юм. Тэр бээр энэ зүүд маань юү гээд байна даа хэмээн «мэдэх хүмүүсээс» учрыг нь олохыг хичээнэ. Гэтэл ийм зүүдийг түүнд ерөөсөө тулган хүлээлгэсэн шүү дээ! Өөр үгээр хэлбэл түүний хувь заяаг хөндлөнгийн хүмүүс гартаа авч түүний ирээдүйн амьдралд юу тохиолдох, юу тохиолдохгүйг өөрсдийн дураар тодорхойлж эхэлсэн байна.

	Унтаж буй хүний нүүрэн дээр бүтээлэг хаяхад тэр бээр амьсгалахад хэцүү болж ямар нэгэн үл мэдэгдэх амьтан өөр лүү нь дайрч, амьсгалыг нь боож эхэлсэн тухай зүүдэлжээ. Хэрвээ унтаж буй хүний нүүрийг бүтээлгээр бүтээгээд даруйхан авбал тэр хүн агаараар нисэж байна хэмээн зүүдэлдэг.

	Хэрвээ унтаж буй хүний нүүрэн дээр улаан гэрэл тусгавал хурц цахилгаан цахисан аадар бороо орж буйг зүүдэлнэ. Ангал гав нүх рүү унаж буй зүүдийг өөр аргаар ч бий болгож болно. Үүнд унтаж буй хүн хөлөө, атийсан байвал хурдхан тэнийлгэнэ. «Зөнч» зүүдэнд итгэдэг хүн тэгэхэд «энэ ч зүгээр л юм биш дээ» хэмээн бодно.

	Унтаж буй хүнд гаднын хүртэхүй, хий үзэгдлийн зүүдийг бий болгох нь цөөнгүй. Нэг удаа доорх сонирхолтой туршиц хийжээ. Янз янзын хотод нэг бус удаа томилолтоор очдог хүнд шинжээчдийн хүсэлтээр тодорхой нэг хотод очиход нь л нэг л янзын үнэртэй ус үнэртүүлдэг байжээ. Үүний дараа өөр аль нэг хотод очоод унтаж байхад нь мөнхүү усыг үнэртүүлэхэд тэр бээр уг үнэртэй ус үнэртдэг байсан хотынхоо тухай зүүдэлж байв.

	Швейцарын нэг хотод шөнө аадар бороо орж байх үеэр зочид буудлын ихэнх зочид, дээрээс нэмэн ирж буудлыг улам зайгүй шахцалдуу болгож буй шинэ хүмүүс тэргээ дуугаргасаар ирсээр байна хэмээн зүүдэлсэн гэнэ.

	Ийнхүү олон хүн ижил зүйл зүүдэлсэн нь тун энгийнээр тайлбарлагдана. Өдөржин тэдний сонорт шинээр ирж буй зочдын тэрэгний дуу сонстож байсны дээр өөрсдөө ч хүн дүүрсэн зочид буудалд байр олох гэж зүдэцгээсэн ажээ. Шөнө тэнгэр дуугарч цахилгаан цахисан нь тэднийг өөрийнхөө үзсэнийг зүүдэндээ дахин амилуулахад хүргэжээ.

	Хэрвээ зүүдээр мэргэлбэл яах вэ? Бүгдэд ирээдүйд ямар нэгэн төстэй зүйл тохиолдоно гэвэл утгагүй юм болно!

	«Зөнч» зүүд гэдэг утгагүй зүйл гэдгийг цааш нь дахин батлаад байх хэрэггүйг та нар хар аа биз дээ. Харин зүүдний өөр нэг зүйл нь сонирхолтой юм. Хөнгөн нойрны үед тархи маш идэвхтэй ажилладаг гэдгийг би дээр өгүүлсэн. Хэрвээ энэ нь тийм юм бол хүн учир утгагүй зүйл зүүдлээд байх төдийгүй хүн өдөр юу бодож байсан тухай сэтгэлгээний зүйл ч зүүдэнд тусах ёстой. Ялангуяа хүн хүнд асуудлыг шийдвэрлэхээр нэг, хоёр биш өдөр бодож байсан тохиолд энэ нь онц тодоор харагдана. Бид унтаж байх үедээ өөрсдийн бодлоо үргэлжлүүлэн түүнийхээ хариу шийдвэрийг олох чадвартай юм биш биз?

	Чадна аа! Үүнд ч ер бусын ид шидийн зүйл үгүй. Математикчид зүүдэн дундаа тоо бодож, хөгжмийн зохиолчид хөгжмөө гүйцээн бичиж, яруу найрагчид шүлэг зохиодог. Францын алдарт математикч А. Пуанкаре хамгийн үр бүтээлт нээлтүүдээ зүүрмэглэн унтаж байхдаа нээсэн гэдэг. Грибоедовын өөрийн нь хүлээснээр «Ухаанаас зовлон» гэдэг комедийнхоо гол үйл явдлыг мөн л унтаж байхдаа олсон ажээ. Германы химич Кекуле өдөр нь зөндөө бодож байсан бензолын бүтцийн томьёог зүүдэндээ үзжээ.

	В. Маяковский «Шүлэг хэрхэн бүтээх вэ?» өгүүлэлдээ 

	 

	«Би ганцхан олдох хайртдаа дурласан гонь хүний энхрий ялдам үгийг олж бичихээр хайртыгаа хэрхэн хайрлаж хамгаалж буйн үг олохоор хоёр өдөр бодсон юм. Би гурав дахь шөнөдөө юу ч бодож ололгүй, толгой өвдсөөр унтахаар хэвтэв. Шөнө нь үг олдлоо... Тэр гонь хүн дайнд шатаагдан мухарлагдсан цэргийн адилаар... үлдсэн ганц хөлөө хайрлана гэсэн бодол төрөөд дөнгөж сэрүүт харанхуй дунд чүдэнзний асаасан модны нүүрсээр тамхиныхаа хайрцаг дээр «ганц хөл» гэж бичээд унтсан билээ» 

	 

	гэж бичжээ.

	Пушкин, Фет нар нойрон дундаа шүлэг бичдэг байсныг хүмүүс мэднэ. Ф. М. Достовский нэг зүүдэндээ «Өөлэй хүүхэд» романыхаа өгүүлэгдэхүүнийг олжээ.

	Державин «Бурхан» гэдэг магтуугаа бичиж байгаад унтчихсан гэнэ. Зүүдэн дунд нь төгсгөлийн бадаг орж ирсэн байна. И. С. Тургенев: 

	 

	«Би өөрийн зохиолын баатруудтай зүүдэн дундаа ч тасралтгүй уулзалдсаар байдаг» 

	 

	хэмээн бичжээ. Зарим хүмүүс энэхүү механизмыг зориудаар ч ашигладаг. Тэд нарийн төвөгтэй асуудлуудыг унтахынхаа өмнө боддог, чингээд өглөө юм уу шөнө, үүнийхээ хариуг олох нь цөөнгүй тохиолддог. Тун саявтархан москвагийнхны дунд судалгаа явуулсан юм. Тэдний бараг дөрөвний нэг нь ажилд хэрэгтэй санал, бодол нойрон дунд бий болдог гэжээ. Энэ бүх жишээнүүд бол зүүдэлж байх үед ч тархины ажиллагаа үр ашигтай байж болохыг гэрчлэн харуулна.

	Хэрвээ та тун сонирхолтой ном унших юм уу, ямар нэг ажлыг улайран хийж байвал нойр хүрдэггүй. Үүний шалтгаан нь тархины бор хальсны гүнд хөөрлийн баттай голомт бий болсноор тайлбарлагдана. Зарим хүн ихээхэн баярлах, айх зэрэгт нойр нь хүрэхгүй болдог ч мөн л тархины бор хальсны гүнд хөөрлийн төв бий болсноор тайлбарлагдана. Хүн гэлээ ч гэсэн унтахад хөөрлийн голомт нь өдөр эхлэн төрсөн сэтгэл бодлын ажилтай холбоотой үлдэж, нойрон дунд ч ажилласаар байна. Тэгэхдээ энэ үед тархинд гаднын бусад өдөөгчид саад болдоггүй учраас энэхүү ажил нь илүү ч үр дүнтэй байдаг.

	Унтаж байх үед оюун ухааны ажил хийж болохын нэгэн тайлбар энэ байна. Далимд нь өгүүлэхэд ийм онол мөн л алдаатай дүгнэлтэд: ирээдүйн нээлтийг зүүд «урьдчилан хэллээ» гэдэгт хүргэж болно. Үнэн хэрэгтээ бол ямар нэгэн бодол санааг өдөр дуусгаж чадаагүйг, хүний унтаж байхад нь түүний тархи идэвхтэй ажиллаж, эцэст нь хүргэж байгаа юм.

	 


ӨРӨӨН ДОТОРХ ХИЙ ҮЗЭГДЭЛ

	Мухар сүсэг гэгч аюултай. Түүнийг байна гэж үзэх нь ямар нэгэн хэмжээнд хулчийж байгаа хэрэг билээ.

	 

	Золя

	 

	 

	Сэтгэл хууртагдахад

	Хий үзэгдэл, чөтгөрийн тухай яриа өнө эртний түүхтэй. Энэ талаар айдас төрөн, сэтгэл ширхиймээр хэчнээн ч дэл сул яриа байдаг билээ. Гэтэл уг зүйлийн хэвийн материаллаг үндсийг нь зориудын худал хэлэлтээс ялган илрүүлэхэд тийм ч амаргүй байх нь бий.

	Урьдын бүх үед бүх ард түмэнд энэхүү үзэгдлүүд мухар сүсгийг бий болгож, нөгөө ертөнцийн амьдрал бий гэдэг итгэлийг төрүүлж байлаа. Чингэтэл энэ үзэгдлүүд шинжлэх ухаанд нууц зүйл байхаа хэдийн больж, шалтгааныг нь холбогдох мэргэжлийнхэн нь сайн мэддэг болсон юм.

	Хий үзэгдлийн тухай хамгийн энгийн жирийн нэг тохиолдлыг авч үзье. Үдэш орой болсон хойно хүн хотын захын цахилгаан тэрэгнээс буугаад гэртээ хүрэх, зусланд очиж танилаа эрж олох хэмээн яарч явна. Замд нь хэсэгхэн ой модон дундуур өнгөрнө. Эргэн тойрон эл хуль. Харанхуй. Орчин тойрноо хараад хүн алхаагаа хурдасгана. Гэнэт өмнө нь хэн нэгэн хүн зогсож байгаа харагдана. Тэр хэнийг хүлээнэ вэ? Өөдөөс нь яваад очих уу? Эсвэл эргээд явах уу?

	Тийн урагш хэд алхтал өмнө нь зогсож байсан хүний дүрс алга болчихлоо. Тэр нь аянгад дайрагдсан мод л байжээ.

	Мэдэхгүй газар, үдэш орой болсноос үүдээд айсан нь тэр хүний санаа бодлын өөрчилж өмнөө буй алив юмны сүүмгэр дүрсийг хүн юм уу амьтан болгон өөрөө ч ухааралгүй айхад хүргэсэн ажээ.

	Харааны иймэрхүү хууралттай хүн бүрий нэг бус удаа дайралдсан байдаг. Энэ бол хуурмаг үзэгдэл гэгддэг бодит байдлыг гуйвуулан хүлээн авах үзэгдэл юм. Энэ нь хүний ямархуу нөхцөл байдалд ороод, юуг бодсоноос бий болдог. Оршуулгын газарт мухар сүсэгт хүмүүст талийгсад булшнаасаа өндийн ирэх шиг санагддаг. Балар ойд яваа аймхай хүнд бол мод бүрийн цаана дээрэмчин нуугдан байх шиг санагдана. Аймшигт явдалтай үлгэр сонссон хүүхдэд байгаа жирийн эд хэрэглэл нь өрөөний бүрэг бараг дунд нуугдсан амьд амьтад шиг санагддаг.

	Хуурамч үзэгдэл бий болоход нойрмог байдал ч нөлөөлдөг. Урьд нь мэдэхгүй харанхуй өрөөнд хэвтэж байна гэж бодъё. Харанхуйн дундаас өрөөн доторх эд юмсын дүрс бүдэгхэн ялгарна. Нойр чинь хүрэвч унтаагүй л байя. Толгойд элдвийн бодол эргэлдэнэ. Өрөөний холын буланд дөнгөж саяхан сэтгэлдээ бодсон хүний царай харагдах шиг болно.

	Хурмын зуур нойрмоглол алга болоход саяны хуурмаг үзэгдэл ч арилна.

	Урьд цагт өргөн их дэлгэрч байсан, шинэ оны үеэр толиор мэргэлэх явдал ч чухам ийм л үзэгдэлтэй холбоотой юм. Хүмүүс энэхүү мэргэнд баттай итгэдэг байв. Толинд авс харагдвал тэр хүний амьд явах хоног тоотой үлдсэнийх. Залуу хүүхэн толин дотроос шөрвөслөг залууг олж харвал удахгүй түүнийхээ эхнэр болно... Мэргэлж буй хүн толин дотроос үнэхээр авс, шөрвөслөг эр зэрэг олон юм олж харж болно. Мухар сүсэг их дэлгэрсэн хөрсөн дээр мэргэжилтэнд сохроор итгэсэн сэтгэл хайламхай, итгэмтгий, бодлоороо ч өөрийгөө итгүүлчихдэг хүн толин дотроос юуг ч үзэж болно.

	Яаж мэргэлдэг байв аа? Бүсгүй, орой болохыг тэсэж ядан хүлээж байгаад ганцаараа харанхуй өрөөнд орно. Жижигхэн лаа асаагаад ширээнд сууна. Хөдлөхгүйг хичээн сүүмэлзэн гялалзах толь руу ширтэнэ. Цаг хугацаа өнгөрсөөр хүүхэн нойрмог байдалд орно. Чингээд л хүүхний «бүүдгэр» ухаанд мөн л тийм «бүүдгэр» үзэгдэл, дүр, дүрс үзэгдэнэ. Мэргэлж буй хүн чухам юу үзсэнээ шалгах боломж байдаггүй. Үнэхээр юу ч үзэгдээгүй байж болох ч түүнд байсан шиг л санагдана. Бүсгүй заяаны ханиа «үзэх» эсвэл өөрт таашаагддаггүй тэр хүнийг «үзэх» вий гэж болгоомжилж байсан бол бүр ч амар байдаг.

	Иймэрхүү хуурмаг үзэгдлийн учир шалтгаан нь бидний психикийн чанараар хялбархан тайлбарлагддаг. Үүнийг ойлгохгүй байснаас үүдээд эдгээр үзэгдлийг «нөгөө ертөнцийн» ид шидийн хүчний илрэл гэж байлаа.

	Хийсвэрлэж ярихад ид шидэд итгэх явдлыг тэтгэгч сэтгэцийн явцын дараагийн шат нь хий үзэгдлийн дон тусах билээ. Энэ нь психикийн тодорхой гэмтэлтэй холбоотой байдаг, өөрөөр хэлбэл ийм болсон хүнийг өвчтэй гэж үздэг.

	Жаахан охин хөдлөхөөсөө ч айн орондоо хэвтэнэ. Гэвч ухаан бодлыг эзэгнэсэн «Одоо... одоохон тэр гараад ирнэ» гэсэн бодол салахгүй эргэлдэнэ. Харанхуй дундаас ширээ, шүүгээ, байшингийн буланд байгаа удан бор цэцгийн дүрс сүүмэлзэнэ... Бусад бүх юм айдас төрүүлэм харанхуйд уусан нуугджээ.

	Үл тайлбарлагдам асар их айдас охиныг оронд нь шахаж, зүрхийг нь эзлэн ухаан бодлыг нь балартуулна. Ялангуяа пийшингийн цаад талын булан ихээр айдас төрүүлнэ. Тэрхүү булан, харанхуй булан нэгэнтээ өөртөө татаж нэгэнтээ айдас төрүүлнэ. Цонхны янз модны түүгээр явсан жоомны дуун чихэнд нь их чимээ болон сонсогдлоо...

	«Бурхан минь, Нүгэлт намайгаа өршөө!» жижигхэн охин мөргөл уншин, нүд нь өрөөний харанхуй булан руу ширтэнэ. «Нүгэл хийчихлээ! Шулам чам дээр ирнэ дээ...» гэж эмэг эхийнхээ өдрийн хэлсэн үгийг чимээгүйхэн давтана.

	Чингэтэл шулам ч гараад ирэв! Яг л бодож байснаар нь: хөршийн ямаа шиг жижигхэн эвэртэй, гялалзан дүрэлзсэн нүдтэй шулам гарч ирэв. Пийшингийн цаад талын харанхуй булангаас гарч ирээд хурмын төдийд зогсосхийснээ охин руу сарвуугаа сунгалаа...

	Охин муухай орилоод муужрав.

	Эрдэмтэд хий үзэгдлийн дон тусахыг судлаад тархины гадарт хөөрлийн процесс саатлынхаас давуу болдгийг тогтоосон юм. Хий үзэгдлийн дон тусах явдал, их айх, гуниглах, элдэв нэг бодолд ээрэгдэх зэргээс болж газар авч мэддэг.

	Шашны мухар сүсэгт ухаангүй автсан хүмүүст хий үзэгдлийн дон тусах явдал цөөнгүй. Бие сэтгэлийг зовоосон эцэс төгсгөлгүй амны уншлага, мацаг барилт, нүгэл хийчихлээ гэж өөрийгөө зэмлэх бодол, тамын зовлонгийн тухай, авралын тухай бодол - энэ бүхэн хүнийг мэдрэлийн өвчтэй болгож, тэгээд улмаар «үзэх» буюу хий үзэгдлийн дон тусдаг.

	Ийм зовлон амссан үйлт нэг хүн: «Сэтгэл санааны байдал минь их хүнд байлаа. Хийгээгүй ч хийсэн гэж бодсон нүглээ наманчлахаар би хоёр гурван өдөр өлсгөлөн байж өөрийгөө зовоогоод байгаа нь биеийг бүр туйлдуулж гүйцсэн. Биеийн байдал минь өдөр өдрөөр муудаж байлаа. Мухар сүсэгт хүлэгдсэн минь ийн хий үзэгдлийн дон тусахад хүргэсэн» гэж дурссан байна. Эмч нар удаан хугацаагаар эмчилж байж л энэ хүнийг сэтгэл мэдрэлийн өвчнөөс салгасан.

	Шашны мухар сүжигт бүрнээ хүлэгдэж санаа сэтгэл, бие бялдрын хувьд сульдсан хүн зурмал юм уу ямар нэгэн бурхныг урьд үзсэн бол түүнийгээ яг л үзэж болно. Бурхны энэхүү дүр өмнө нь маш тод харагддаг тул хий үзэгдэл - дүр, зөвхөн өөрийн нь балартсан оюунд л байна гэдгийг хүлээж чаддаггүй. Тэр хүн өөр ертөнцийн бурхантай «Улаан нүүрээрээ» учирсан гэж баттай итгэн байдаг.

	Өвчтэй хүн өөрийгөө шалгахаар нүдээ нээж анин, чихээ таглаж ч үзэх нь олонтоо байдаг. Тэгэхэд хий үзэгдэл алга болохгүй, тухайлахад үхсэн хүнийг үзэж, дууг нь сонсоод байх бий.

	Бурханд итгэдэг, шүтлэгтэй, сэтгэл мэдрэлийн өвчтэй олон хүн янз янзын бурхдыг үзсэн төдийгүй дууг нь сонссон гэж ярьдаг. Коран сударт Мухаммед ариун Гаврилтай ярилцсан тухай, мөн францын домогт Жанна д’Арк, англичуудаас эх орноо авар гэж тушаасан дуу сонссон тухай өгүүлдэг. Энэ бүхэн үнэхээр болсон л бол сэтгэл мэдрэлийн өвчтэй хүмүүсийн л сонссон хий үзэгдлийн дуун.

	Хий үзэгдлийн донг сэрүүндээ зүүдэлж буй зүүд хэмээж ч нэрлэж болох талтай. Энэ зүүд гэвч өвчтэй хүний зүүд. Жирийн зүүдэнд байдгийн адилаар ухамсрын хяналт бүрэн биш юм уу, ерөөс байдаггүй. Өвчтөний тархинд бий болж буй дүр зургууд өвөр зуураа хамгийн утга учиргүйгээр юм уу, ер бусаар холбогддог.

	Хий үзэгдлийн дон тусах нь гаднын ятган үнэмшүүлэл, өөрөө өөртөө үнэмшүүлэх урхаг бодлоос нөлөөлдөг. Өөр үгээр хэлбэл хүн ямар нэгэн юмны талаар тасралтгүй бодоод эхлэхэд тэрхүү «ямар нэг юм» нь хий үзэгдэл дүрийн хэлбэрээр ухамсарт нь бий болно. Мэдээжээр гол шалтгаан нь тогтворгүй, өвчтэй психик гэхдээ тодорхой ролийг гаднын шалтгаан эзэлж болно.

	Чухам ийм замаар шулам ирсэн тухай сэтгэгдэл өвчтэй охинд төржээ. Энэ тохиолыг «Сэтгэл зүйчийн тэмдэглэл» номд бичсэн байна. Энэхүү номыг зохиогч Л. А. Богданович, мэдрэлийн хүнд өвчтэй эмэгтэйн тухай өгүүлжээ. Хүүхэд насанд нь гэрийн нь доторх шашны мухар сүсгийн уур амьсгал сэтгэхүйд нь хүнд дарамт болдог байв. Амны уншлага, мөргөл, бас тамаар айлгах энэ бүхэн нийлээд эцсийн эцэст мэдрэлийн өвчтэй болгожээ. Бурханд биширсэн эмэг эхийнхээ ярьдаг шулмын тухай яриаг охин их айн сонсоно. Чингэсээр охины тархинд шулмын тод дүр бий болжээ. Охин түүнийг яг л өмнөө буйг нь үзэж буй юм шигээр маш тодоор төсөөлөн боддог байв.

	Шөнийн өчүүхэн дуу чимээ бүрий охинд айдас төрүүлж эхэлжээ. Эмэг эх нь охины айсан царайг хараад «нүгэл» хийж гэж бодоод их сүрдүүлэн «Нүгэл хийсэн үү? Шулам чам дээр ирнэ дээ» гэжээ. Шулам ирнэ гэсэн бодол шөнөжингөө охины толгойноос гарахыг больжээ. Чингээд ч «шулам» иржээ. Сэтгэлдээ дүрслэн боддог байсан тэр л байдалтай шулам ирэв.

	Энэхүү жишээ: зүүдэнд байдгийн адилаар хий үзэгдлийн дон тусахдаа хүний ухамсарт буй урьдах сэтгэгдлийн нөөцийг ашиглан дүрээ бүтээдгийг баттай харуулж байна. Мухар сүсэгт хүн чөтгөр бий гэдэгт итгэж, түүнийг бодон айдаг байсан бол тэгээд өвдвөл мөнөөх «чөтгөр» нь түүний өөрийн боддог байсан тэр дүрээр «үнэн» болно. Мөн л ийм замаар өвчтэй хүн аль хэдийн нас барсан төрөл төрөгсөд, танил хүнээ үздэг. Бид сэрээд огтоос гайхдаггүй боловч зүүдэндээ хэчнээн тод амьд юм шиг байдаг билээ, тийм л «амьд» тодоор эдгээр дүр үзэгддэг.

	Заримдаа гэнэтхэн сэрсэн хүн зүүдэнд гарсан зургийг өрөөн дотроо байгааг үзэж дуу чимээг сонсон сэрсэн хойноо ч зүүдэлсээр байгаа мэт болох нь тохиолддог удаатай. Энэ бол зүүд сэрүүн байгаад зүүдэлж байгаад шилжиж буй юм. Энэ үедээ хүн нүдээ анивал зүүд үргэлжлэн үзэгддэг. Мэдээж энд ч мэдрэлийн системийн гажиг өвчинтэй холбоотой үзэгдэл явагдаж байна.

	Гэхдээ хий үзэгдэл үзэгдэхийн энгийн илрэлүүдтэй олон хүн учирч байдаг. Та гийчин ирэхийг хүлээн байхад цаад хүн чинь ирэхгүй байя л даа. Тийн хонх дуугарах юм уу, хаалга цохихыг байдгаараа хүлээнэ. Ингэж байгаад хүлээж суусан хүмүүсийн нэг нь «хонх дуугарах шиг боллоо» гэхэд өөр нэг нь «над ч бас тэгж сонсогдлоо» гэдэг. Гэрийн эзэн хаалга руугаа ухасхийхэд тэнд хэн ч байдаггүй. Тэгэхээр хонх дуугарсан уу? Үгүй, дуугараагүй. Зөвхөн л сонсголонгийн хий үзэгдэл болсон нь тэр. «Санаа дагаж дээ» гэж ийм тохиолд бид ярилцдаг.

	Мөн хэн нэгэн хүн биед хүрэх шиг болон хүртэхийн хий үзэгдэл ч тохиолддог удаа бий.

	 

	 

	Хүслийн дагуу ба түүнийг сөргөхөд

	Хий үзэгдэл ер бусын зүйл биш гэдгийг батлах хамгийн сайн баталгаа бол энэ үзэгдлийг зохиомлоор бий болгож болдог явдал юм.

	Хий үзэгдэл бий болдог нөхцөл шалтгааныг судалж байсан английн нэгэн эмэгтэй эмч ганцаар өрөөнд ороод гадаад бүх нөлөөллийн үгүй болгохыг хичээн суугаад, хий үзэгдлийг бий болгожээ. Тэр бээр бүдэг гялалзах ямар нэгэн юм уу, жишээлэхэд гялгар талст юм уу, толь руу ширтсэн аж.

	Энэ нь түүний тархийг ядрааж, хий үзэгдлийг бий болгосон байна.

	Өөр зарим шинжээчид мансууруулагч янз бүрийн эмийн тусламжаар өөрсдийгөө хагас унтсан байдалд оруулжээ. Чингэхэд хий үзэгдэл үүсэж байв. Төрөл бүрийн мансууруулагч эмийг хэрэглэхэд ер бусын хурц тод хий үзэгдлийг бий болгодог нь тодорхой билээ.

	Шулмын тос хэмээх мансууруулагч хорт бодисын найрлагатай тос бүр дундад зууны үед бий болжээ. Хүний биед тэрхүү тосыг түрхэхэд хүн хий үзэгдэл үзэх байдалд ордог.

	Мексикийн индианчууд, пейотль гэдэг кактусын шүүсийг хүчтэй мансууруулагч болгон аль эртнээс хэрэглэж иржээ. Энэхүү шүүс маш хурц тод, хий үзэгдлийг бий болгодог бөгөөд түүнийг үзэж, сонсож болно.

	Хамгийн сонирхолтой нь айж юм уу, эсвэл өөрийгөө үнэмшүүлэн бий болгосон «бузар хүчийг» сөрөг үнэмшүүллээр алга болгож болдог явдал билээ. Ингэхийн тулд өөрийгөө, чи зөвхөн л хий үзэгдэл үзэж байна хэмээн итгүүлэх хэрэгтэй. Шүтлэгтэй хүн «чөтгөр шулам» үзээд загалмайлан залбираад, амны уншлага уншихдаа өөрийгөө яг л ингэж итгүүлдэг. Ингэхэд заримдаа энэ нь нөлөөлж, хий үзэгдэл алга болдог.

	Нэгэн сонирхолтой тохиолыг авч үзье. Шүтлэгтэй хүн эхлээд өөрийгөө үнэмшүүлэх замаар хий үзэгдлийг бий болгоод дараа нь мөн л ийм замаар түүнийгээ үгүй болгодог. Энэ хоёр тохиолын аль алинд нь тухайн хүний ухамсрыг өөр ертөнцийн хүчинд итгэсэн мухар, сохор итгэл жолоодож байгаа юм.

	Мухар сүсгийн айдсаас салж, хий үзэгдлийн материаллаг чанарын учрыг олж өөрийн мэдрэлийн системээ эмчлүүлэх нь хамаагүй ашигтай.

	Сүүлийн жилүүдэд сансрын сэтгэлзүй гэдэг шинэ шинжлэх ухаан үүслээ. Эрдэмтэд их өндөрт нисдэг, ганц суудалт онгоцны нисэгчдийн сэтгэл зүй, авир байдлыг нь судалж байна. Чингэтэл энэ нөхцөлд хүний психик «эндэлд» орж болох нь тодров. Олон нисгэгчид янз бүрийн хий үзэгдэл үзсэнээ өгүүлжээ. Нисгэгч ганцаар өндрөөр удаан хугацаагаар нисэж явахдаа үүлэн дээр сууж буй чөтгөр ч үзсэн удаа бий. Нисгэгч энэ бол зөвхөн л санаа дагаж буй хэрэг гэдгийг сайн ойлгож байв, тэгээд хөтөлбөрийнхөө дагуу нислэгээ үргэлжлүүлэн байвч, нэг л эвгүй сэтгэгдэл түүнээс салахгүй байжээ.

	Эрүүл хүний психик иймэрхүү «эндэлд» ордгийн учир нь: ганцаар өндрийн нислэг (10—25 километр өндөрт) хийж байхад хүний мэдрэхүйн эрхтнийг цочроогч гаднын нөлөөлөл эрс цөөрдөг. Хүний нүдэнд хүрээлэн буй амьдралын нь янз бүрийн дүр зураг өнгөрнө. Сонсголонгийн эрхтэнд нь янз бүрийн дуу чимээ нөлөөлнө. Арьс нь агаарын урсгал, халуун хүйтний өөрчлөлт зэргийг мэдэрнэ. Эргэн тойрны тухай бүх мэдээ тархинд очно. Энэ нь гэвч яг бүрэн гүйцэд бүхлээрээ биш хүртэгдэнэ. Энэ нь ч сайн юм. Бүрэн хүртэгдээгүй өдөөгчид тархины хэвийн ажиллагаанд зайлшгүй шаардлагатай. Тэд тархины их тал бөмбөлгийн бор хальсны ажиллаж буй хэсгийг хэрэгцээтэй хэмжээний эрчим хүчээр хангаж, хүрээлэн буй бодит байдлыг хамгийн сайнаар хүлээн авах боломжийг хангадаг.

	Зөвлөлтийн эрдэмтэн В. И. Мясников, сурдокамерт буй хүний байр байдлыг ажигласан юм. Түүний дотор хүн удаан байхдаа цаг хугацааны баримжаагаа алдана. Анир чимээгүй байдал зовоож эхэлнэ. Энэ туршлагад оролцсон нэг хүн өөрийн тэмдэглэлдээ: 

	 

	«Дандаа л чимээ чагнасан нэг зовуурьт хачин байдал бий боллоо... Ингэхдээ сайн мэдэх дууны аялгуу тодоор санагдана. Энэ аялгуу дуу, хүсээгүй байтал заримдаа чихэнд хангинана. Рахманин, Брамс, Равелийн, бас мэдээжээр хүчирхэг Бетховены хөгжмийг «сонссон». Бетховены хөгжим тийм цэвэр сонстож байсныг би ер мэдэхгүй. Нэг «өглөө» орноосоо босох дур хүрэхгүй, хэвтэж байтал Бетховены есдүгээр симфони хангинаж, хэчнээн амтархан сонслоо... Заримдаа Рахманиныг сонсож байтал Хөгжмийн хүрээлэнгийн Их танхимыг тодын тодоор үзнэ. Тэр ч байтугай концерт хөтлөгчийн дууг ч сонсоно. Ер нь л мэддэг бүх хөгжим сонсдон салахгүй мөрдөнө. Үүнээс салах ганц арга бол сурдокомер дахь ямар нэгэн өөр чимээг чагнах явдал билээ. Чингэхэд л дуртай хөгжим маань тасалдана» 

	 

	гэж бичжээ.

	Эцэст нь уран бүтээлийн ажилдаа маш их улайрсан хүмүүст хий үзэгдэл үзэгдэж байсан тохиол бийг өгүүлье. Иван Андреевич Гончаров: 

	 

	«хүмүүсийн царай янз янз болон харагдаж, амар заяа үзүүлэхгүй болно. Би тэдний яриаг ч сонсоно. Би зохиолынхоо бүх үйл явдал яриаг санаанаасаа зохиож байгаа биш, тэр бүхэн миний хажууханд болж би түүнийг сайн хараад л бичиж байгаа юм шиг санагдана» 

	 

	гэж бичсэн билээ.

	 

	 

	Ширээнээ төлгөдөх

	Ширээний ард хэдэн хүн сууж байв. Ширээний голд дээш нь харуулсан таваг дээр хуруугаа тавихдаа гарынхаа шуугаар ширээнд хүрэхгүйгээр суужээ. Тавгийг хүчлэн ширтэнэ. Тавгийг тойруулан ширээн дээр үсэг бичжээ.

	Арваад минут өнгөрөхөд таваг өөрөө эргэн хөдөлнө. Тийн нэг үсгээс нөгөө үсэгт хүрч үсэг нийлсээр үг болно...

	Ширээний ард суугаа хүмүүс «сүнстэй» холбоо тогтоосон нь энэ болой. Энэхүү «сүнс» нь хэн ч байж болох бөгөөд ширээний ард суун ярилцъя гэсэн аль дуртай хүнээ дуудаж болно.

	Утгагүй юм уу? Дэмий зүйл үү?

	Хэнд ямар ч байж болно. Хэрвээ хүн хойд насны амьдралд итгэдэг бол тэндээс хэнийг ч гэсэн дуудан ярилцаж болно гэдэгт мөн л итгэдэг.

	Ингэх дуртай хүмүүс заримдаа үүнийгээ жирийн сонирхлоос л ингэж буй юм. Сонирхоход яагаад болдоггүй бил ээ? хэмээн тайлбарлах нь байдаг... Энэхүү тайлбарын цаана ноцтой зүйл нуугдаж байна гэж санагддаг.

	Үүнд хойд насны амьдрах ертөнц бодитой байна гэж хүмүүс мянган жилээр итгэж байсан итгэл байгаа юм. Энэхүү ертөнцийг шинжлэх ухаан үгүйсгэдэг боловч, түүнд үл тайлагдах, үл өртөгдөх... гэвч бодитой байгаа гэж олон хүн итгэдэг. Хүний психик гэдэг нарийн төвөгтэй зүйл.

	Буурьтай суурьтай хүмүүс ширээний ард суучхаад үхсэн хүний сүнс дуудаж байна гэдэг чинь...

	Спиритизм эртний түүхтэй гэдгээрээ бахархаж болно. Бүр эрт үед бөгжинд утас уячхаад үсэг дугуйруулж бичээд утасныхаа үзүүрийг гараараа бариад хөдөлгөхөд бөгж аль нэгэн үсэгт хүрдэг байжээ. Эзэн хаан Валенжаг хаан сууж байх үед торгон утаснаас бөгж унжуулчхаад үсэг бичсэн ширээг эргүүлж хаан ширээг хэн залгамжлан суухыг мэдэх гэж төлгөчид оролддог байв хэмээн түүхчин Марцелин бичсэн бий. Гэхдээ спиритизм өнгөрсөн зуунд л эх захгүй их дэлгэрсэн.

	1848 онд Америкийн Нэгдсэн Улсад Нью-Йорк муж улсын нэг жижигхэн хотод Фокс гэдэг түшмэлийн гэрт хачин юм болдог болжээ. Фоксынх урьд нь хүн амины хэрэг гарсан байшинд орж суув. Охидынх нь өрөөг шөнөд тогшин байх чимээг эцэг эх нь сонсжээ. Энэ нь юү байв? Охид нь тайван унтаж байгаа юм шиг л байна. Эд юмс нь байр байрандаа л байв. Мухар сүсэгт тэр хүмүүс, хойд насны ертөнцөөс ирсэн сүнс охидын өрөөний хаалгыг тогшин хүмүүсийн анхаарлыг татах гэж оролдов уу? хэмээн бодоод эгч дүү Фоксууд, үл үзэгдэх сүнсэнд асуулт тавихаар шийдэж, тогшилтоор хариулаарай. Ингэхдээ зөвшөөрсөн хариу өгвөл гурван тогшилтоор, зөвшөөрөөгүй бол хоёр тогшилтоор хариулаарай гэжээ.

	Чингээд «яриа явагдав». Энэ өрөөнд алагдсан бусдад бараа хүргэгч хүний сүнс хүмүүстэй ярилцаж байлаа...

	Сүүлдээ, хойд насны ертөнцтэй харилцах системээ боловсронгуй болгож, цагаан толгойн үсгийг тоочиход шаардлагатай үсгийг яг хэлэхэд сүнс тогшдог болсон юм. Ийм замаар сүнс, хүнд үгээр хариулах боломжтой боллоо.

	Энэ бүх явдлыг тойрон хэчнээн дуу шуугиан дэгдсэн гэж бодно! Сүнс, өөрсдөөр нь дамжуулан энэ дэлхийтэй холбоо тогтоосон эгч дүү Фоксыг «медиум» буюу зуучлагч хэмээн нэрлэдэг болов.

	Энэ шуугиант шинэ сургаал Америкийг эзлэн Европт хальж, Орост ч дэлгэрэв. Хойд насанд итгэдэг хүмүүс, сүнстэй ярьсан яриа гэгчийг яг үнэн хэмээн итгэнэ. Зальт этгээдүүд газар газраар доншуучлан, медиум гэж өөрсдийгөө тунхаглан, гэнэхэн хүмүүсийн түрүүвчийг хоосолж байв. Ийн явсаар сүнс гэдэг маань зөвхөн ширээний хөл рүү тогших төдийгүй, асуултад дуугарч хариулж, ёолж гийнаж, лаваар элдэв дүрс хийж, эд юмсыг хөдөлгөж хаядаг болов.

	Спиритизм цэцэглэж ид шидийг номлогчид ч хөл нь газарт хүрэхгүй байлаа. Ид шидийн хүч байгааг нь «ноттойгоор баталжээ». Спиритизмд «хар толгойт ардууд» төдийгүй «дээдэс» итгэж байсан болохоор «баталгаа» бүр ч үнэ цэнтэй байв.

	Спиритизмийг сонирхох явдалд эрдэмтний хэсэг нь ч өртөв. Материалист үзэл санааны эсрэг тэмцэгчид спиритизмд дорхноо итгэсэн. Ийн тэр эрдэмтэд материализмын эсрэг загалмайтны дайн зарлав. Тэд спиритизмийн тухай үй олон ном бичиж, сүнстэй ярилцаж болохыг «шинжлэх ухааны» үүднээс тайлбарлаж спиритизмийн үед талийгаач бологсдын сүнстэй ярилцсан яриаг эш татаж байлаа. Спиритизмийг «мэдлэгийн зөв зүйтэй салбар» гэж зарлан, учир нь туршлагын замаар гаргасан баримт дээр тулгуурлаж байгаа учир ул үндэстэйд нь итгэж болно хэмээж байлаа.

	Спиристүүд, техникийн ололтыг авч ашиглалаа. 1959 оноос эхлээд таван жилийн дотор шведийн уран зураач бас спиритизмийг хавсран хийдэг Юргенсон дуу хураагчийн найман (!) миль урт хальсанд хойд насны ертөнцөд байгаа хүмүүсийн дууг хураан авчээ. Тун саяхан америкийн Иллинойс муж улсын Жозеф Слопер гэгч «спиритизмийн телеграф» гэгчийг зохион бүтээсний, эрхийн үнэмлэх авчээ. Энэ төхөөрөмж «спиритизмийн» ажиллагааг дээд зэргээр механикжуулж таваг хэрэглэдэг хуучны хоцрогдсон аргыг хэрэггүй болгов. Манай хэвлэлд Слоперийн «бүтээлийг» ийнхүү бичжээ: 

	 

	«Спиритизмийн шинэхэн телеграф» бол гурван хөлт суурин дээр байрлуулсан тавьц юм. Энэхүү тавцын дээрх дугуй нүхэн дотор латин цагаан толгойн үсгийг энд тэнд нь бичсэн бөмбөлөг байрлуулжээ. Бөмбөлөг хааш хашаагаа чөлөөтэй хөдлөн доод талаараа ширээнд хүрнэ. Тэр ширээн дээр нь сүнсний телеграфын аппарат байрлаж байна. Чичирхийлэн байгаа гараа тавьцад хүргэхтэй зэрэг тавьц ширээн дээгүүр тулгаж, бөмбөлөг тэгэхэд эргэлдэн янз янзын үсэг харагдаж спиритизмын утгагүй үгсийн ээлжит хураамжийг гаргадаг аж. Жирийн тавгийг бодвол миний аппарат мэхлэгчдийн аргад барагтайд автдаггүй хэмээн Д. Слопер итгүүлэхийг оролдож байна. Спиритизмийн илбэ шиг ийм их орлоготой зүйлийг тойрсон мэхлээчид зальтнуудыг ийм нэгэн аппарат бий болсон нь мэдээжээр зовоогоогүй. Итгэмтгий хүмүүсийг мэхлэх арга хаа мундах вэ дээ!

	 

	Үүний тод жишээ нь Венецэд илчлэгдсэн хоёр мэхлээчийн «хэрэг» юм.

	Хойд насны ертөнцтэй холбоо барих ажиллагааг зохих ёсоор нь бэлтгэсэн байлаа. Танхимын голд нүүрсээр том дугуй зурж, дунд нь хар цэмбэн бүтээлэгтэй ширээ тавьжээ. Ширээний дор улаан хивс байв. Ширээн дээр дэлгэж тавьсан библи судар, тэлүүлсэн христосын мөнгөн зурагтай холбосон гавлын яс байжээ. Гүгэлийн өтгөн утаа танхим дотор тунана.

	Сүнстэй ярихад зуучлагч, ширээг тойрон зогссон хүмүүсийг гар гараасаа барихыг тушаав. Зуучлагч дорно тийш харж хивсэн дээр гараад «ариун» усыг дөрвөн зүгтээ цацаад Библи сударт гурвантаа мэхийгээд нэгэн тарни уншаад талийгаач болсон хүний нэрийг дуудав.

	Зуучлагч, талийгаачийн нэрийг гурав дахь удаагаа хэлээд христосын тэлмэл хөрөг рүү гараа сунгалаа. Чингэтэл тэнгэр дуугарах хүчтэй дуун байшинг доргиулав. Мөн тэр хоромд пийшингийн дээгүүр хүний сүүдэр үзэгдлээ.

	— Хэн намайг дуудав? гэж дөнгөж мэдэгдэхтэй үгүйтэй битүү дуун гарав.

	— Чиний анд чинь чамайг дуудлаа гэж зуучлагч хариу өчив.

	— Түүнд юү хэрэгтэй болоов?

	— Энэ ертөнцөд байхдаа эхэлсэн авч, дуусгаагүй орхисон өчлийг чинь эцэст нь хүртэл мэдэхийг хүсжээ.

	Энэ үед дахиад л тэнгэр дуугарч цахилгаан цахин танхимын хаалган дээр «нөгөө ертөнцөөс» ирсэн бас нэгэн хүн гарч ирэв. Тэр хүн яг бодитой юм шиг байснаас бүгд айв.

	— Хэн намайг дуудав? гэж шинээр гарч ирсэн хий үзэгдэл дуугарав.

	Тэнд байгсдын нэгэн нь гар буугаа гаргаж ирэхэд зуучлагч түүний гараас бууг булаан авч хий үзэгдэл рүү бууджээ. Дахиад тэнгэр дуугарав. Бөөн хар утаа өрөөг хучив. Утаа арилахад «хий үзэгдэл» үгүй болсон байлаа.

	Хаалга тогших чимээ, тэнд байгсдыг бодит балдалд эргүүлэн орууллаа. Өрөөнд цагдаа орж ирэн зуучлагчийг баривчлан өрөөг нэгжжээ. Улаан, хивсний дор, хүн суухаар зай байлаа. Тэндэх жижиг хаалгаар орон явбал байшингийн зооринд хүрдэг аж. Тэнд цахилгаан машин, цаг, мөн ширээн дээрх христосын тэлмэл хөрөгтэй холбоотой жижигхэн хонх байв.

	Пийшингийн эсрэг хананы цонхны янз модонд хий үзэгдлийн сүүдрийг бий болгодог дэнлүү байрлуулжээ. Байшингийн дээвэр, газар давхарт тэнгэр дуугарч цахилгаан цахиж буй адил дуу гаргахад зориулсан бөмбөр, тугалган сум зэрэг байлаа.

	Цагдаа нарын нэг нь сүүдэр, дуу гаргасан пийшин рүү буудахад сүнс болж дуугарах үүрэг авсан ядуу хүн, янданд нуугдаж байсан нь илрэв. Зуучлагч хожим нь мэдэгдэхдээ: хоёр дахь хий үзэгдлийг гарч ирнэ гэж төлөвлөөгүй байлаа. Түүнийг харангуутаа өрсөлдөж буй өөр нэгэн зуучлагч гэдгийг мэдсэн. Түүнийг гар буугаар буудахдаа оноогүй алдсан минь л харамсалтай гэсэн юм.

	Нэг өрсөлдөгчөө үгүй хийхээр хоёр дахь зуучлагч цагдаагийн газар нэгдэхээ мэдэгдсэн нь ч хожим илэрсэн билээ.

	Гэвч илүү ноцтой, чухаг яриандаа эргэж оръё. Германы нэрт химич Юстус Либихийг спиритизмийн тухай илтгэл тавьж, түүнтэй холбогдсон нууц үзэгдэл, хүчний талаар ярьж өгөхийг гуйхад 

	 

	«Нэгдүгээрт: энд хүчний талаар ярих юм юу ч байхгүй, харин хэн нэгний сул талын тухай яриа байж болох юм. Хоёрдугаарт энд ямар ч нууцлаг үзэгдэл байхгүй. Гуравдугаарт энэ бүхэнтэй шинжлэх ухаан ямар ч холбоогүй. Иймэрхүү асуудлыг сэтгэл мэдрэлийн өвчтэй хүмүүсийн больницын захирал, ноён Зольбрих учрыг нь илүү сайн олно» 

	 

	гэж хариулсан билээ.

	Гэвч энэ чинь юү юм бэ? гэсэн асуултыг шинжлэх ухаанаас шаардаж байгаа юм.

	 

	 

	Хэн нь хэнийгээ мэхэлнэм?

	Өнгөрсөн зууны далаад оны үе. «Ширээ эргэлдүүлэх» явдал ид цэцэглэж байлаа. Оросын физикч эрдэмтдийн нийгэмлэгт химич Д. И. Менделеевийн бичсэн захидал ирэв. Түүнд: 

	 

	«зарим айл гэр болон эрдэмтдийн дунд дэлгэрч буй спиритизмийн үзэгдэл гэгчийг анхааралдаа авах цаг боллоо. Ширээ эргэлдүүлэх, тогшилтын тусламжаар үл үзэгдэх биестэй ярилцах, зуучлагчдаар дамжуулан хүний дүрсийг бий болгох, биеийн жингээ багасгах зэрэг үзэгдэл нь эд юмыг эрүүлээр харах явдлаас олон хүнийг салгаж, ид шидийн хүч гэдэг ойлголт, мухар сүсэг дэлгэрэхэд тусална. Учир нь дээрх үзэгдлийг бий болгодог сүнс бий мэт таамаглал бий болжээ...» 

	 

	гэсэн байв.

	Энэ захидал нөлөө үзүүллээ. Спиритизмийн «ид шидийн» учрыг нь олохоор 1875 онд нэр хүндтэй 12 эрдэмтнээс бүрдсэн комисс байгуулав. Түүний ажилд спиритизмийг дэмждэг гурван хүн бас оролцлоо. Комиссын өмнө «өөрийн урлагаа» харуулсан англи эмэгтэй Клайерийг урьсан байна.

	Эхлээд бүх юм амжилттай болж байлаа. Ширээ «ярив». Тэгэхэд туршилтаа давтахыг Клайераас комиссынхон хүсэв, гэхдээ зориуд бэлдсэн ширээнүүд дээр. Булчингийн хүчийг ашиглах боломжгүйгээр ширээг хийжээ. Нэг ширээ нь хэний хүч түлхэж буйг илрүүлэх хүчний хэмжүүртэй, нөгөө нь дээрээс нь гараа тавиад өргөж ч хазайлгаж ч болохооргүйгээр хийсэн аж.

	Үүний дараа юу болсныг Д. И. Менделеев өгүүлжээ. 

	 

	«Жирийн ширээ гулгаж, ганхаж, үсчин байсны дараагаар нь хатагтай Клайерийн хамт комиссынхон бид хүчний хэмжүүр хэрэгсэлтэй ширээний ард суулаа. Чингэхэд бидний бэлдсэн ширээ огтоос хөдөлсөнгүй. Дараа нь уг ширээний ард туршлагаа давтахыг хатагтайгаас хэчнээн гуйгаад ч амжилт олоогүй. "Үгүй, ерийн ширээн дээр л хийнэ" гээд байв. Эцэстээ гэрч бологч спиристүүд ширээг гэртээ аваачаад оролдож үзье гээд гэртээ аваачсан боловч намайг та нар сэрдэж байна гэтэл "зуучлагч бид тиймэрхүү сэрдэлтээс чинь дээгүүр хүмүүс гэв".

	 

	Хоёр дахь ширээн дээр мөн л бүтэлгүй боллоо. Хөл нь л зөрүү болохоос тэр ширээ маань өөрсдийн нь жирийн ширээнээс хүндгүй байсан юм. 

	 

	«Тэгэхлээр жуулчлагчийн хөл, гарын булчингаас өөр ямар нэг хүч байсан бол зөрүү хөлтэй энэ ширээ хөдөлж ганхах байсан. Гэтэл сүнс энэ тохиолд дуугүй байхыг илүүтэйд үзлээ» 

	 

	гэж Д. И. Менделеев ёжлон өгүүлжээ.

	Энэ туршлагын үр дүн ямар дүгнэлтэд хүргэхийг тааварлахад хэцүү биш юм. Ширээг ямар нэгэн нууцлаг ид шидийн хүч биш, зуучлагч өөрөө хөдөлгөж байна. Сүнсэнд асуулт тавихдаа спиристүүд өөрсдөө хариулдаг ажээ.

	Өөрсдөө та нар ийм нэг туршилт хийхийг оролдоод үз. Үзүүрт нь юм уясан утсыг гараа сунган барь даа. Тэгээд зүүсэн ачаа хөдлөхгүй болохыг хүлээ. Дараа нь уг ачааг аль нэг зүг рүү савлаж байна гээд сэтгэлдээ бод. Хэсэгхэн хугацаа өнгөрөхөд уг ачаа таны бодсон зүг оүү улам улам хүчтэйгээр савлан буйг үзнэ.

	Бодлоо өөрчлөөд ачаа эргэлдэж байгаа гээд бодоход уг ачаа яг л таны бодсоноор эргэлдэнэ. Энэ чинь юү болж байна вэ?

	Хүн өөрөө үүнд «буруутан» юм. Сэтгэлээ хэчнээн хөвчлөвч юу ч урагш сунгасан гарыг тайван байдалд байлгаж чадахгүй. Иймээс утаснаас дүүжилсэн ачаа нүдэнд өртөхтэй, үгүйтэй хөдөлж буйг ажиглаж болно. Гэвч гол нь өөр юманд байгаа билээ. Энэ нь бидний булчингийн ажиллагаа мэдрэлийн системтэй нягт холбоотойд байгаа юм. Булчингийн агшилт, төв мэдрэлийн системээс ирж буй хөөрлийн импульсийн хүчээр гүйцэлддэг. Энэхүү хэлхээ холбооны ачаар бидний сэтгэлгээний үйл ажиллагаа ямар нэгэн хэмжээнд булчингийн системийн байдалд нөлөөлдөг байж мэднэ. Иймээс л аль нэгэн хөдөлгөөний тухай хүчтэй бодол, уг хөдөлгөөнийг бий болгоно.

	Бидний сэтгэцийн үйл ажиллагааг булчингийн хөдөлгөөн дагалддаг байж болох тухай санааг анх түрүүн И. М. Сеченов өөрийн алдарт бүтээл «Тархины рефлекс»-дээ бичсэн юм. Тэр бээр: 

	 

	«Бидний тархины үйл ажиллагааны тоо томшгүй янз бүрийн илрэлүүд нь булчингийн хөдөлгөөн гэдэг ганц үзэгдэлтэй холбоотой. Тоглоом үзээд хүүхэд инээх, эх орондоо дэндүү их хайртайн нь төлөө өөрийг нь хөөхөд Гарибальди инээн буй, анхны дурлалын тухай бодолдоо бүсгүй хүн чичирхийлэн байгаа, Ньютон дэлхийн хөдөлгөөний хуулийг нээж, түүнээ цаасан дээр буулгаж ч байсан, хаа ч гэлээ эцсийн баримт нь булчингийн хөдөлгөөн юм... Ийнхүү тархины үйл ажиллагааны бүхий л гадаад илрэл нь булчингийн хөдөлгөөн байж болно» 

	 

	гэж бичсэн.

	Тодорхой хэмжээнд эл явдал санамсаргүйгээр ч болж болно. Дээр бичсэнээр аливаа нэгэн хөдөлгөөний тухай бодол бидний биеийг энэхүү хөдөлгөөнийг гүйцэтгэхэд бэлтгэдэг. Чингээд ч зогсохгүй, энэ хөдөлгөөнийг өөрөө ч мэдэлгүйгээр автоматаар хэрэгжүүлдэг. Оросын физиологич И. Р. Тарханов: 

	 

	«Хөдөлгөөний тухай бодол л хөдөлгөөний эхлэл юм» 

	 

	гэж бичсэн.

	Энэ үзэгдлийг идеомоторный үйлдэл (грекийн «идей» бодол, сэтгэл, ойлголт, латины «моторын» буюу хөдөлгөөнд ордог, хөдөлгүүрийн гэсэн үгнээс) гэдэг.

	Энэ л бидний туршцын үндсэнд байгаа юм. Гар маань цаг үргэлж л тайван байдалд байх шиг бидэнд санагдавч үнэн хэрэгтээ бол нүдэнд үл харагдах ажиглагдамгүй хөдөлгөөнөөр бидний бодлыг цаг үргэлж даган байдаг. Мөн ийм л үзэгдэл спиритизмийн үед бас тохиолддог. Энэнд оролцогчдын дотроос идеомоторный үйлдэлд амархан автагддаг хэн нэгний нь гар нүдэнд ажиглагдахааргүй хөдөлгөөнд орж бусдад дамжин улмаар ширээнд хүрч, ширээ хөдлөн шал тогшиж эхэлдэг.

	Спиритизмд оролцогчид сүнсэнд асуулт тавихдаа ямархуу хариу сонсохоо ойролцоогоор мэдэж байдаг. Энэхүү хариунд тааруулан өөрсдөө ч мэдэлгүй тогшиж эхэлнэ. Ингэхдээ эхний үг үсгийг төдий л итгэлтэй бусаар эхлээд дараа нь ямар үг болох гэж буй нь бүгдэд тодорхой болохлоор тэдний үйлдэл хоорондоо илүү зохилдсон, итгэлтэй болдог.

	Ийм нэгэн тохиол болжээ. Бичигт төдий л сайнгүй нэг хүн нэрт хэлзүйч хүний сүнсийг дууджээ. Чингэтэл хэлзүйч маань дуудлагын хариуд хэлзүйн тун энгийн алдаа гаргаж байсныг тэнд байсан хүмүүс үзээд их гайхжээ.

	Д. И. Менделеевийн толгойлсон комиссын ажлын тухай яриагаа үргэлжлүүлье. 1875 онд энэ комисс дээр ах дүү Петти иржээ. Тэд сүнсний үлдээсэн гэдэг дусал, мөн жуулчлагчид өмнө нь сууж буй хөшигний цаана байгаа хонхны дууг сонсгожээ. Шалгалт хэрхэн болсныг комиссын протоколоос мэдэж болно. Үүнд: 

	 

	«Ах дүү Петти, мэхлэлт байж болно гэж үзэн сэргийлсэн зүйлгүй байсан үед ихэд цуугиан тарьж байсан» спиритизмийн зарим үзэгдлээ үзүүлэв. Эл үзэгдлүүд нь, ах дүү Петтийг байхад ерөөс бүтэхгүй байв. Бас комиссын гишүүд заль мэх гаргуулахгүй байх хамгийн энгийн арга хэмжээ авахад л тэдний мэхлэлт нь илэрч байлаа. Гэрч бологчид спиритизмийн олон жилийн практикаас эш татан бас жуучлагчид маань өөрсдөө ч эл ажиллагааны үед яг ажиглалт хийхэд саад болоод байгаа комиссын гишүүдийг гадагш гаргах юм уу, эсвэл харанхуй бүрэг торог гэрэлтэй өрөөнд явуулахыг шаардаж байлаа.

	«Арван нэгдүгээр сарын 20-ны өдрийн хуралдаан дээр жуучлагчид хөшигний цаана буй хонхонд хүрэхийг нь хаасан хөшиг дундуураа хуваагдахад хөшигний хоёр талд ороосон утас жуучлагчийн гарт байгаа нь ил гарлаа. Утсыг татан хонхыг дуугаргадаг байв. Жуучлагчийн толгойг бүтээлгээр хучихад цаасан дээр дусал шингэн ч тогтсонгүй» 

	 

	гэжээ.

	Бүдүүлэгдүү хэлбэл эрээ цээргүй мэхлэлт байгааг нь эрдэмтэд илрүүлсэн. Сүнс, лаваар элдэв зүйлийн дүрс хийж гэрэл зураг авах гэх мэт цөм маргаангүй хууран мэхлэлт болох нь илэрсэн билээ. Спиритизм явуулах үед залилах элдэв боломжийг урьдчилан үгүй болгочихтой зэрэг бүх л «ид шид» нь алга болдог.

	Ф. Энгельс спиритизмийг хэрхэн үзэж байсан нь ч тодорхой билээ. Энэ бол 

	 

	«хүмүүс өнгөц баримтыг цуглуулаад л үзэгдлийн гүнд, мөн чанарт нь оролгүй, энэ бодис үзэгдэл хөгжиж буй тэрхүү дотоод зүй тогтлыг нь илрүүлэхгүй бол хүмүүсийг эзэмддэг хамгийн зэрлэг бүдүүлэг мухар сүсэг юм. Хүмүүс онолын сэтгэлгээг үл тоомжирч шинжлэх ухааны материалист философийг үгүйсгэх юм бол сүнстэй харилцан холбоо тогтоож болно гэдэг хоосон итгэлд хүмүүс автана» 

	 

	гэсэн билээ.

	Хойд насны амьдралыг хамгаалан өмгөөлөгчдөд шалгалт алдар нэр авчирсангүй. Гэвч... спиритизм арилсангүй. Энэ нь ч гайхалтай юм биш ээ. Сүнстэй ярихыг хүсэгчид үргэлж байсаар ирсэн, байсаар ч байна. Тэд, спиритизмийн худал хуурмагийг баталсан ямар ч баталгааг сонсон хүлээн авдаггүй. Ийм хүмүүсийг үзлээс нь няцаах аргагүй нь ч тодорхой.

	 

	 

	Урьд цагийн адилаар

	Английн алдарт шог зохиолч Жером К. Жеромын «Чөтгөртэй найр» гэдэг өгүүллэг бий. Зохиолч энэхүү өгүүллэгтээ хойд насны ертөнцөд итгэдэг байсан дундад зууны үеийн итгэл шүтлэгийг хурцаар дооглон гаргасан.

	 

	«Аяа, британийн энэхүү жирийн л нэг хий үзэгдэл, гай зовол зөгнөн ёрлох яасан их дуртай вэ? Хэн нэгэнд уй гашуу хэлүүлэхээр явуулахад тэр бээр хөл нь газарт хүрэхгүй баяртай явна. Эрүүл ухаант аливаа хүн, дайрч өнгөрөхөөс нь өмнө мэдэхийг ч хүсэхээргүй тийм залах зайлуулах аргагүй муу явдал, хоосрол, оршуулга тэр гэр бүлийн нь гишүүдэд нь удахгүй тохиолдоно гэдгийг амлаад амар амгалан байгаа айлд очоод бүхнийг нь эргүүлчхээд ирэх боломжийг мань хий үзэгдэлд олговол тэр бээр энэ ажлыг маш их дуртайгаар эхлэн үүргээ биелүүлнэ.

	Тэр гэр бүлийн үр удмын хэн нэгэнд нь гай зовлон учирч, гэтэл тэр бээр эл явдлаас хэдэн сарын өмнө шөнө өөрийн сонгож авсан хохирогчийнхоо орны толгой дээр очин байгаа юм уу, байшингийн нь үүдний шалбаагт ямар нэгэн гай тариагүй бол өөрийгөө өршөөж чаддаггүй».

	 

	«Чөтгөртэй найр» өгүүллэгийг тавь гаруй жилийн өмнө бичсэн билээ. Гэвч Жеромын эх орон нэгтнүүд нь хий үзэгдлийг үзэх үзэл нь тэр үеийнхээс төдий л өөрчлөгдсөнгүй. Английн сонинд хий үзэгдлийн тухай өгүүллэг, тэмдэглэл гараагүй өдөр байх нь ховор юм. Хий үзэгдэл гарч ирдэг газрын тухай, тэдэнтэй ярилцсан ярианы агуулгыг бичин, хэрвээ хий үзэгдэлтэй дайралдвал хэрхэн биеэ авч байх талаар зөвлөгөө хэвлэдэг.

	«Спиритизмийн хий үзэгдлийн шинжлэх ухааны нийгэмлэг» жишээлэхэд ийм нэгэн зөвлөгөө өгчээ. 

	 

	«Чөтгөр гэнэт гараад ирвэл тайван бай. Түүний гарч ирсэн газар, хугацааг тэмдэглэн ав. Чөтгөрийг алга болгоё гэж бодвол түүн лүү хурц үзүүртэй ямар нэгэн төмөр, наад зах нь битүү зүүг ч чиглүүлж болно...»

	 

	Өнгөрсөн зуунд хотын нэгэн архины мухлагт алагдсан Хонтер гэгчийн сүнсний хойноос 1963 онд английн Бринтвуд хотод зөндөө хөөцөлдөөн болсон. Хонтерийн сүнс, өс авахыг бодон архины мухлагт ирэгсдийг амар заяа үзүүлэхгүй гэж бодсон бололтой. Мухлагийн эзний үгээр бол «Шүүгээн дэх сав суулга дугарч, чийдэн өөрөө асаж, сандал хөдөлж, байран дотор нь нэвширсэн махны үнэр ханхалдаг гэнэ». Архины мухлагийг чөтгөрөөс цэвэрлэхээр хойд насны ертөнцийн талаар «мэргэшсэн» нэг хүн шийджээ. Тэр бээр архины мухлагийг орхиж явахыг сүнсэнд «ятгах» гэж бодсон гэнэ.

	Энэ тохиолын тухай өгүүлсэн францын «Юманите» сонин 

	 

	«Шүүгээнийхээ нэг хөлд ивээс ивж, цахилгааны шугамаа засуулж, намалзан нахилзсан шалаа сольж янзлан, шүүгээ сав, байр сууцандаа салхи оруулж бай!» 

	 

	гэсэн сайн зөвлөгөөг тэр үед өгсөн билээ.

	Тун саяхан «Чөтгөрийн клубийн» (англид ийм клуб байдаг гэнэ) ерөнхийлөгч Питер Андервуд «Английн чөтгөртэй газар, чөтгөр байдаг 236 газрын зураг чимэг бүхий замын лавлах бичиг» гэдгийг хэвлэн ашиг хонжоо олохыг боджээ.

	Энд гэхдээ ямар ч хошигнол байхгүй. Ноён Андервуд маань Жером К. Жеромыг бодвол буурь суурьтай томоотой хүн.

	Зохиогч ном ухаантай юмныхаа өмнөх үгэнд үндэсний бахархлаа илчлэн «Хаанах газраас ч илүүгээр Британийн арлууд дээр их чөтгөр бий» гэж бичсэн аж.

	Чингээд цааш нь: «Фреднидл стритэд далайн эргээр зугаалан явдаг хар хувцаст гэлэнмаа», «банзал өмссөн, шотландын хорооны цэрэг», Виндзорын шилтгээний номын санд орж ирдэг, нэгдүгээр Елизавета хатан хаан, тэр ч байтугай Хэмпстед дэх байшиндаа үе үе ирдэг Герберт Уэльс гээд хойд насандаа чөтгөр болсон хүмүүсийн жагсаалт байна.

	Англичууд хуучныг баримтлахдаа их дуртайг бүгд мэддэг, гэвч бас хязгаар гэж түүнд байх ёстой.

	 

	 

	Олныг хамарсан хийрхэл

	1885 онд Италид тахал гарсан. Энэ хүнд өдрүүдэд Неаполь хотын ойролцоох Корано гэдэг бяцхан сууриныхан ойролцоох нэг толгойн оройд байдаг бяцхан сүмд хар хувцастай эх дагина хүмүүсийг аврахын төлөө мөргөл үйлдэн буйг үзэцгээжээ. Энэ яриа ойр хавиар дорхноо түгж, Корано суурин луу хүмүүс цував. Бүгдээр биш гэхэд бараг ихэнх нь мөргөж буй эх дагиныг үзжээ.

	Олныг хамарсан энэхүү хий үзэгдлийн дон, тахал адилаар үй олныг галзууруулахад хүргэв. Тэгэхэд засгийн газар шийдвэртэй арга хэмжээ авч сүмийг өөр газар зөөн, уг толгойг карабинерүүд эзлэн авсны дараа хий үзэгдэл үзэгдэхийг болив.

	Мөн л өнгөрсөн зуунд франц - пруссийн дайны үед Рейн орчмын мужуудын хэдэн зуун тариачин тулалдааны талбар газрын үүлэн дээр эх дагина, тэлүүлсэн христос байхыг үзсэн байна. Мөн иймэрхүү олныг хамарсан хий үзэгдлийн дон дэлхийн нэгдүгээр дайны үед ч тохиолдож байв.

	Дундад зуунд олныг хамарсан хий үзэгдлийн дон, гэлэнмаа нарын сүмд нэг бус удаа дэгдэж байжээ. 1631 онд Луниний сүмийнхэн үүнд хүчтэй нэрвэгдсэн. Шөнө шуламс ирдэг боллоо гэж гэлэнмаа нар ярьдаг болжээ. Тэд шуламсын «араатан амьтных шиг эрүүг» үзэж «хумсархаг үзэшгүй муухай» сарвуу биедээ хүрэхийг ч мэдэрчээ. Эмэгтэйчүүд орилолдон татаж унан, үхширсэн нойронд автаж, муухай дуугаран шалаар өнхөрч, бурхныг хараан зүхнэ.

	Энэ «хэргийн» учрыг инквизатор лам нар мөрдөж буруутныг нь илрүүлжээ. Тэр нь аль эртнээс шуламстай холбоотод гэгдэн сэрдэгдэж байсан лам Урбан Грандье гэж тогтоов. Түүнийг аймшигтайгаар тамлан байцаагаад лалд шатаажээ.

	Оросын нэрт сэтгэл зүйч В. М. Бехтеревийн нэг өгүүллээс эш татахыг хүснэм. Тэр бээр: 

	 

	«Зарим тохиолд огт эрүүл хүмүүсийн дунд ч гэсэн психикийн «халдварыг» нэгээс нөгөөд дамжуулах нь маш хялбар байдаг нь эргэлзээгүй. Ингэхийн аятай үндэс нь олон хүн нэг үзэгдлийн талаар ив ижил бодолтой байдаг болон санаа сэтгэлийн ижил байдалд орох явдал болдог. Үүний улмаас олон хүнд нэгэн зэрэг ижил зүйлийн хий үзэгдлийн дон тусах нь бий. Хамтын энэхүү хий үзэгдлийн дон тодорхой нөхцөлд тусдаг бөгөөд тун сонирхолтой үзэгдэл юм. Нэг гэр бүлийнхэн эрт үед нас барсан төрөл төрөгсдөө аль олуулаа үзсэн тухай яриа байдагтай олонтоо тааралддаг» 

	 

	гэжээ.

	Усан цэргүүдэд тохиолдсон олныг хамарсан хий үзэгдлийн донгийн тухай Бектерев тун сонин жишээг эш татсан байна. Эл явдал 1876 онд болжээ. Францын «Бель-Пуль» гэдэг харуулын хөлөг онгоц, «Берсо» гэдэг гурван шурагт хөлөг онгоц Энэтхэгийн далайд аймшигт шуурганд оржээ. «Бель-Пуль» уг шуурганд гэмтэлгүй тэсэж гарсан байна. «Берсо» онгоцоо шуурганд алдчихаад урьдаас болзсон Мадагскарын дорнод эрэг рүү очиход тэнд гурван шурагт «Берсо» байсангүй. Өдөр өнгөрсөөр гэтэл 300 хүнтэй онгоц ирдэггүй. Ийнхүү нөхдийнхөө төлөө санаа зовон хүлээсээр нэг сар өнгөрлөө. Чингэтэл шураг дээр сууж байсан ажиглагч, алсад шураггүй хөлөг онгоц гарч ирэхийг үзлээ. Онгоцны багийнхан бүгдээр шураг өөд авирав. Үнэхээр ажиглагч эндүүрсэнгүй. Бүгд сүйрэлд орсон онгоцыг үзэв.

	Энэ явдал бүгдийг сандралд оруулав. Тэгэхдээ сүйрэлд орон шураггүй болсон хөлөг онгоц биш, хүн суулгасан салыг завиар чирэн яваа бөгөөд тэндээс сүйрэлд орсон дохио өгч буйг үзээд усан цэргүүд бүр ч сандарлаа. Энэ явдал хэдэн цаг үргэлжлэв. Тэгэхдээ хугацаа өнгөрөх бүрийд тэдний байр байдал улам улам тод болж байлаа.

	«Архимед» гэдэг крейсер онгоц тусламж үзүүлэхээр явав. Энэ онгоц «сүйрэлд орсон» онгоц руу ойртон очих үед нар шингэх дөхсөн байлаа. Тэгээд «хүмүүс суусан салыг» биш урсгалаар туугдсан олон том мод байгааг үзэв.

	Олныг хамарсан ийм хий үзэгдэл үзэгдэх болсонд итгүүлэлт их нөлөөлсөн нь илт. Туулж гарсан шуурга, усан цэргүүдийн сэтгэлд их нөлөө үзүүлсэн нь эргэлзээгүй. Алга болсон нөхдийнхөө хойноос санаа зовон зөвхөн тэдний тухай л ярилцаж байжээ. Энэ үед ажиглагч алсад бүдэгхэн харагдах нэг юм гарч ирснийг үзэв. «Берсо» хөлөг онгоц сүйрэлд орсон гэсэн бодол нь түүнд аюулд орж буй онгоцны зургийг тархинд нь бий болгожээ. Онгоцны тухай түүний хэлсэн ганц үг л бусдад мөн л тийм хий үзэгдэл төрүүлж чаджээ.

	Онгоцны хазгар тогоочийн тухай бас нэгэн яриа байна. Түүний гэнэтийн үхэл нь онгоцон дээр байгсдыг их сандаргажээ. Тогоочийг нас барсан өдөр нь далайд яваа онгоцныхны заншлаар далайд хаян оршуулжээ. Орой нь олон хүн онгоцны араас нэг хөл дээрээ хазганан дагаж яваа тогоочийг үзсэн байна. Айсан хүмүүс шөнө турш унтаж чадсангүй. Өглөө болтол тэр үзсэн юм нь тогооч биш, онгоцны хитигнээс уясан тайрдас мод байхыг үзжээ.

	В. М. Бехтерев: 

	 

	«Куликовын тулалдааны өмнө оросын цэргийн нэг отряд тэнгэрт цэрэг байгааг үзсэн, хуяг дуулга өмссөн ариун Георгий, Дмитрий, Теодол зэрэг бурхдаар удирдуулсан цэрэг тэнгэрээс буун ирж буйг Загалмайтнууд үзсэн зэрэг орно» 

	 

	гэж бичжээ.

	Манай өнөө үед мухар сүсэгтнүүдийн мөргөл дээр ийм үзэгдэл ховоргүй тохиолдож байна. Нэгэнд нь бий болсон хий үзэгдлийн дон бусдад нь дамжин халдварладаг. Бүгдийн санаа сэтгэл ойролцоо байдалтай байгаа нэг л зүйлийн тухай байнга ярин харилцан бие биесээ итгүүлдэг. Энэ бүхэн хий үзэгдлийг бүгдэд харагдахад хүргэдэг.

	Харилцан бие биесээ итгүүлдгийн энгийн жишээ нь ийм байна. Уйтгарлаж буй хүмүүсийн дунд хөгжүүн хөхиүн хүн ороодохоор ямархуу байдалтай болдгийг бүгд мэднэ. Маш хурдан зуур, өөрсдөө төдий л эрмэлзээгүй байтлаа түүний хөгжүүн байдалд бусад нь автдаг. Бүгдээр хөгжүүн найрсаг байгаа хүмүүсийн дунд уйд автсан хүн ороод сэтгэл санаа сэргэх ч байдаг. 


ҮГИЙН ИД ШИД

	Шинжлэх ухааны танин мэдэхийн хязгаарыг... урьдаас тогтоон хэлэх аргагүй.

	 

	Менделеев

	 

	«Би бүхнийг чадна!»

	Урьд нэг цагт Москва орчмын нэг тосгонд үнээнүүд үхээд байдаг болжээ. Тариачид үүнийг нэгэн муу ёрын увдисын хэрэг (нэгэн өвгөнийг ийн үздэг байв) хэмээн үзэцгээжээ. Тийн түүнийг гэсгээхээр шийдсэн гэнэ. Тариачид түүний байшингийн гадаа цугларан ирэхэд өвгөн гарч ирээд: «Би, та нарыг яасан ч чадна. Чиний гэдэс одоохон мушгиж эхэлнэ дээ! Чи зогьсож эхэлнэ» гэж хоёр тариачин руу гараараа заан чанга дуугаар хэлжээ.

	Чингэтэл... нэгний нь гэдэс базалж, нөгөөх нь зогьсож гарчээ.

	Энэ ид шидийн тайлбарыг аль хэдийн олсон юм. Хэргийн бүх учир нь өвгөн бүхнийг чадна гэдэгт бөгөөд тэр муу ёрын увдист тул өвчин «халдааж» чадна гэж баттай итгэн үнэмшиж байсанд л оршино. Чухамхүү энэ итгэл л ер бусын зүйлд хүргэсэн нь тэр. Өвгөний үг, түүний итгүүлэлт хүмүүсийн санаа сэтгэлд хүчтэй нөлөөлж, тэдний бие организмд янз янзын байдал бий болжээ.

	Африкийн олон овгийнхон дотор муу ёрт увдисын хүч чадалд маш ихээр итгэдэг.

	Сьерра-Леонд нэг залуу өвджээ. Тэр залуу овгийн удирдагчаа доромжилсон тул түүнийг «зүхсэн» байв. Өөрөөр хэлбэл залуу үхэх ёстой болсон аж. Англи эмч, залууг эмчлэхэд, удирдагч (увдист) намайг үхүүлэхийг хүссэн болохоор одоо яах ч арга байхгүй гэж тэр залуу хариулжээ. Хүүгийн бие өдрөөс өдөрт дордож байлаа. Чингэхэд эмч овгийн удирдагчийг хүү дээр авчраад чамайг уучиллаа гэж түүнд хэлэхийг гуйсныг удирдагч ёсоор болгож, хүү ч удалгүй эдгэсэн аж.

	Иймэрхүү түүх зөвхөн Африкт төдийгүй, Америк тивийн индианчуудын овгийнхны дунд ч тохиолддог. «Гурван өдрийн дараа чи үхнэ» гэж увдистан хэлсний дараа индиан жаал хүү нас барахыг үзсэнээ жуулчин, эмч Г. Райт их л гайхран өгүүлсэн нь бий.

	Энэхүү явдлыг тайлбарлан М. А. Рожнова, В. Е. Рожнов нар:

	 

	«Өвчтөний сэтгэл зүйд таатайгаар нөлөөлөхийг анагаах ухаанд сэтгэлзүйн эмчилгээ гэж нэрлэдэг. Орчин үеийн сэтгэл зүйн эмчилгээнд, өвчтөнтэй ярилцахаас гадна, эмч бүрий өөрийн нарийн мэргэжилдээ баригдалгүй, эзэмшвэл зохих эмчилгээний идэвхтэй олон арга бий.

	Дээрх зохиогчийн бичсэнээр хүч хэрэглэлгүйгээр гэмтэй гэж үзсэн хүнээ увдист гэгдэгч гэсгээж буйг сөрөг сэтгэлзүйн эмчилгээ хэмээн нэрлэж болох бөгөөд энэ нь хүний сэтгэхүйг хямруулж хүчгүй болгохоор сэтгэлзүйн нөлөөлөл үзүүлж байгаа юм. «Гурван өдрийн дараа чи үхнэ» гэж гэмтэнд увдист хэлээд тосгоныхонд мөн л үүнээ давтана. Ингээд гэмтэн сэтгэл санааны хувьд шууд л үл нэвтрэм тийм тусгаарлагдмал байдалд орж, түүнд хэн ч ойртон очихгүй, хэн ч нааштай үг хэлэхгүй, хэн ч хоол унд өгөхгүй, хэн ч тусламжийн гараа сунгасангүй.

	Тэгэхлээр мань эр, увдистын дуудсан, өөрийг нь гэсгээх ёстой хүчний бүрэн эрхэнд орлоо гэж бодно.

	Биегүй, үл үзэгддэг хий үзэгдлийг илт, үзэгдэх алив нэгэн зүйлтэй увдистнууд хэчнээн баттай, нарийнаар холбож чаддаг нь тэдний онцлог шинж. Увдист зүхэл хийсэн жаалын гэрийн гадуур нунтаг улаан зүйл асгажээ. Энэ нь гэнэхэн арга мэт санагдавч практик их утга учиртай зүйл. Болох үйлийг байнга сануулна. Хүүгээс айдас салахгүй. Яагаад гэвэл харц нь түүний өөрийн төгсгөлийг харуулсан тэмдэг - улаан нунтаг дээр байн байн тусч, бодол сэтгэл нь хүлээж буй гэсгээлээс салж чадахгүй.

	Увдистнууд өөрийн овгийнхондоо итгүүлэн үнэмшүүлэх нөлөө үзүүлэх талаараа үнэхээр чадварлаг байсныг нь маргах аргагүй. Гаднын үнэмшүүлэл, тэгээд өөрийгөө үнэмшүүлэлд шилжинэ. Айх сэтгэл, «хороор туршихад» гардаг хордуулах бодисын үйлчилгээг хүчтэй болгоно. Буруугаа ойлгох сэтгэл увдистын хэрэглэсэн зүйлийн ид шид, эцэст нь гэсгээл шийтгэл зайлшгүй ирнэ гэсэн итгэлийн хүчээр энэхүү айдас, гарах газаргүй цөхрөлд хүргэнэ. Ийн айдсаас үүдэн бодисын солилцоо эвдэгдэж хордлогын шинж тэмдэг бүр их айдсыг төрүүлж, тэр нь эцэстээ хүний организмын физиологийн хэвийн явцыг алдагдуулна. Ийм байдалд орсон хүн, гарцаагүй өнгөрдөг» 

	 

	гэж тайлбарлажээ.

	 

	Хөндлөнгийн үнэмшүүлэл, өөрийгөө үнэмшүүлэх нь

	Хурц яруу үгтэй гэж алдаршсан эртний грекийн софист Георгий: 

	 

	«Үг гэдэг бол маш бага, огтоос үл ажиглагдам биетэй атлаа, гайхамшигт хэрэг явдлыг гүйцэлдүүлдэг аугаа их захирагч юм. Яагаад гэвэл тэр бээр айдсыг ч үлдэн хөөж, уй гунигийг ч арилгаж, баяр хөөрийг ч төрүүлж, өрөвдөх сэтгэлийг ч төрүүлж чаддаг... Нэг хэсэг нь үгээр гутрал гуниг бий болгож, өөр нэг хэсэг нь баясах сэтгэлийг бий болгож, гурав дахь нь айлган сүрдүүлж, дөрөв дэх нь сэтгэлийг өөд татдаг бол бас нэг хэсэг нь үгээр бусдын сэтгэлийг хордуулан ид шидийн зүйл рүү хандуулахыг эрмэлздэг» 

	 

	гэжээ.

	Үгээр нөлөөлөхийг үнэмшүүлэл гэдэг болой. Үүнд мэдрэлийн систем нь суларсан, амархан хөөрдөг хүмүүс амархан автдаг. Жишээлэхэд ийм хүнийг ямар нэгэн зүйлээр айлгах буюу санаа сэтгэлийг нь сэргээж, хөгжүүн болгоход хялбар. В. М. Бехтерев дүрсэлгээр хэлснээр үнэмшүүлэл итгүүллийг бодвол хүний ухамсарт «ордог хаалгаар нь биш ар талаас нь орж буй адилаар» ордог.

	Мөн л ийм буюу заримдаа бүр ч илүү хүчтэйгээр организмд өөрийгөө үнэмшүүлэл нөлөөлдөг. Өөрийгөө үнэмшүүллээр өвдөж ч болно, эдгэж ч болно. Яахлаар ингэж болдог вэ? 

	Биеэ чагнасан, эмзэг хүний бие яльгүй эвгүйджээ. Гэтэл тэр хүн хүндээр өвчиллөө гэж бодно. Салхинд цохиулснаас хоолой нь сөөсөн байтал бүр дуугүй болчихлоо хэмээн бодов. Энэ бодол эмзэг хүний бодлоос салахгүй ингээд удахгүй дуугүй болох нь гэж өөрийгөө үнэмшүүлж байгаа юм шиг болно. Тэгээд үнэхээр дуугүй болно.

	Цаазлагдах ял заагдсан гэмт хэрэгтний нүдийг нь боохдоо венийн судсыг чинь огтлов, ингээд цус алдаж байна гэж үнэмшүүлэхэд хэдхэн минутын дараа нас барсан гэсэн яриаг олон хүн сонссон байх. Гэтэл тэр хүний биеэр бүлээн ус л урсаж байсан.

	Өөрийгөө үнэмшүүлэхийн нэгэн сонирхолтой тохиолыг нэг эмч бичсэн бий. Зүрхний өвчний тухай лекц уншиж байгаад өөрийнхөө зүрхний ажиллагааг чагнаж эхэлжээ. Зүрх нь жигд биш цохилж байх шиг бодогдов. Эмч улам улмаар биеэ чагнан хуурмаг өвчнөө ажиглажээ. Чингэтэл түгшсэн бодол өөрийн хэргээ хийж зүрх нь үнэхээр өвджээ.

	Зөвлөлтийн нэрт жүжигчин И. Н. Певцов ээрүү хүн билээ. Гэвч тайзан дээр гараад ээрдэггүй. Ямар аргаар ингэж чадаж байна? Жүжигчин тайзан дээр би биш, жүжгийн баатар, ээрдэггүй хүн байна гэдэгт өөрийгөө итгүүлдэг аж. Энэ нь ч нөлөөлдөг гэнэ.

	Парист сүрьеэ өвчтэй хүмүүсийг эмчилдэг нэгэн эмнэлэг дээр эмч Матье ийм нэгэн туршиц явуулжээ. Сүрьеэг богино хугацаанд найдвартай сайн эдгээдэг шинэ эм германаас авна гэж тэр өвчтөнүүддээ зарлажээ. Тэр үед энэ өвчнийг эмчилдэг эм байсангүй.

	Үг өвчтөнүүдэд хүчтэй нөлөөлөв. Энэ нь эмчийн санаанаасаа зохиосон зүйл гэж өвчтөний хэн нь ч бодсонгүй. Эмчийн үнэмшүүлэл маш хүчтэйгээр нөлөөлж, эмээ авлаа гээд түүгээр эмчилж эхлэхэд олон өвчтөний биеийн байдал сайжирч нэг хэсэг нь бүр эдгэрчээ. Эмч тэднийг юугаар эмчлэв? Жирийн л усаар!

	Манай оронд академич В. Ф. Зеленин доорх туршцыг хийсэн юм. Тэр бээр өвчтөний булчинд энэ бол биеийн халууныг нэмэгдүүлдэг «терморегулин» гэдэг эм хэмээн хэлээд цэвэр усаар тарихад олон хүний биеийн халуун үнэхээр дээшилжээ.

	Эмчлэн эдгээх үнэмшүүллийн нууцыг энгийн ардын дотроос олон хүн мэддэг байсан бөгөөд зуун зууны туршид үе залган дамжуулж ирсэн гэж В. М. Бехтерев бичсэн байна. Хөндлөнгийн үнэмшүүллийн зэрэгцээгээр хүн ямар нэгэн хэрэгслийн ид шидийн хүчинд өөрөө өөрийгөө үнэмшүүлэх нь бас л нөлөөлдөг. Ферраус чичрэг өвчнийг «чичрэгийн эсрэг» гэсэн хоёрхон үг бичсэн цаасаар эмчилдэг байв. Өвчтөн энэхүү цаасан дээрх үгний нэг л үсгийг нэг өдөр нээн үзэх ёстой байв. «Талхны үрэл», «Невийн ус», «Гар хүрэх» зэргээр эмчилж үр дүнд хүрч байсан тохиол бий.

	Амархан үнэмшдэг нэг хүнд тохиолдсон зугаатай явдлын тухай Ленинградын эмч П. И. Буль дурсан бичсэн байна. 

	Өвчтөн бие нэг л муу эвгүй байна гэжээ.

	— Би өвчтөнийг үзээд биеэ их чагнадаг хүн болохыг мэдээд энэ тухай нь эмнэлгийн хуудсанд бичсэн юм. Хэвлийн хөндийн нь байдлыг бичихдээ цаасны зай бага үлдсэнээс болоод «дэлүү алга» (энэ бол гаднаас нь тэмтрэхэд дэлүү нь мэдэгдэхгүй байгаа эрүүл хүний байдалд тохирч байгаа юм) гэж бичлээ. Чингэтэл намайг утсаар яаралтай ярья гэж дуудав. Эргэж ирэхэд намайг байхгүй хойгуур эмнэлгийн хуудсаа «сонирхсон» залуу эр ширээн дээр түүнийгээ чулуудахыг үзлээ. Би өвчтөний сэтгэлийг засах хэдэн үг хэлээд явуултал маргааш нь түүний бие эрс муудаж намайг гэртээ дуудав. Төрөл төрөгсдөөс нь асуувал «би дэлүүгүй болж» хүнд өвчилсөн хүн гэж тэр их л мэгдсэн байдалтай эмнэлгээс буцаж ирсэн гэнэ.

	Үнэхээр ч түүний зүүн сүврэг өвдөж халуурчээ. Хэргийн үнэн байдлыг удаанаар ултай буурьтайгаар тайлбарлах хэрэгтэй болов. Ингээд өвчтөний сэтгэл ч сэргэж, «дэлүүний» бүхий л өвчин нь арилав гэжээ.

	Сэтгэл зүйн зохих нөхцөл бүрэлдсэн байвал иймэрхүү маягийн өвчтөнийг хар лам, домч тэр ч байтугай залилан мэхлэгчид ч тэдний бодол сэтгэлд нөлөөлж чадвал амархан эмчилнэ гэдгийг бодож үзэхэд ч хялбархан билээ.

	Нөгөө талаас хөндлөнгийн болон өөрийгөө үнэмшүүлэл, хүнийг хортой буруу зуршлаас салгаж, айдаг юмнаас нь айдаггүй болгох мэтэд тусалж чадна. Та өөрийгөө ямар нэгэн зүйлд үнэмшүүлэн тэр өөрт чинь тус болсон тохиолдол таны амьдралд тохиолдсон ч байж болно. Ийм нэгэн жишээ байна. Хүн харанхуйгаас айдаг, тэгсэн атлаа энэ маань тэнэг явдал гэдгийг мэддэг байя. Тийн харанхуй өрөө рүү орохдоо «Айх юм юу ч байхгүй. Тэнд хэн ч, юу ч байхгүй» гэж өөртөө үнэмшүүлбэл энэ нь нөлөөлж учир утгагүй айдас алга болно.

	Өөрийгөө үнэмшүүлсний улмаас болоод хүний гар хөл тасарч, огцом сохорч, дүлийрч болно. Анагаах ухаанд ийм өвчлөлтийг психогенийн гэж нэрлэдэг. Багтраа хүмүүст ийм өвчин амархан тусдаг. Ингэхдээ нэг онцлог бий нь жишээлэхэд сохорсон хүний нүдний нерв биш харин тархин дахь харааны хүртэхүйг эрхэлдэг тэр хэсгийн үйл ажиллагаа эвдэгдсэн байдаг. Өөрийн үнэмшүүллийн нөлөөгөөр тархины тэр хэсэгт тооромслох хүчтэй голомт бий болдог, өөрөөр хэлбэл мэдрэлийн эс удаан хугацаагаар ажилгүй болдог. Тэд ирж байгаа дохиог хүлээн авч, хариулахаа больдог, 

	Психогенийн өвчлөлтөд үнэмшүүлэл, өөрийн үнэмшүүлэл асар ихээр нөлөөлдөг. Бахардлын үед ухаан алдалт, чичиргээ, дүлийрэл, гар хөл мэдээгүй болох зэрэг үзэгдэл ажиглагдана. Энэ бүх өвчлөлт олонтоо өөртөө үнэмшүүлэлтэй холбоотой байдаг. Илбэчид, бурханд улайран итгэгчид, дундад зууны шулам, шидтэн зэргүүд онгод орсон үедээ өвдөх мэдэхүйгээ алдаж, гайхмаар тэсвэртэйгээр ер бусын тарчилгааг өөртөө хийж давж байсан тухай яриа байдгийг бодоод үзье.

	Манай өнөө үед ч гэсэн хэн нэгэн төлгөч, домч чавганц үүг тарнидахад алга болсон тухай яриаг сонсож болно. Үнэхээр ч алга болдог бөгөөд үүнд гайхалтай юм алга. Энд үнэмшүүлэл, өөрийгөө үнэмшүүлэл л эмчлэгч нь болж байгаа юм. Бүр тодоор хэлэх юм бол домчийн ид шидэд итгэсэн итгэл юм. Домч, өвчтөн дээр ирэхэд тэр хэн нэгнийг эмчилсэн эдгээсэн зэргийг сонссон байдаг.

	Домч тэгээд үүг утсаар юм уу, үсээр боох нь гол биш бас юү гэж тарни уншиж байгаа нь ч гол биш. Хамгийн гол нь «тарнидсаны» дараа үү алга болно гэсэн итгэл билээ.

	Сэтгэл зүйч эмч нар эмчилгээний ийм аргыг нэг бус удаа туршиж үзсэн. Жишээлэхэд нэг эмч өвчтөний үүг жирийн усаар норгоод энэ бол үүг арилгадаг хүчтэй эм гэж хэлжээ. Энэ нь ч олон хүнд нөлөөлж хүмүүс ч эмд итгэж тэгээд ч үү арилжээ.

	 

	 

	Ариун газрын ид шид

	Бурхны хүсэл зоригоор ид шидийн хүчээр эдгэрч болно гэдэгт чин үнэнээсээ итгэдэг байсан Д. Денисовын бичсэн «Бурхны ид шид» гэдэг номыг сөхөн үзье. 1904 онд хэвлэгдсэн энэ номдоо ийнхүү бичжээ.

	 

	1886 онд тариачин Е. И. Чекутенков «аянгын аймшигт ниргэлтээс» болж мориноосоо унажээ. Ухаан орж, гэртээ ирээд таг дүлий болсноо мэдэв. Тэр үүнээсээ удаан хугацаанд салж чадсангүй. Ингээд ариун Симеон Верхотурскийн шарилын дэргэд очиход ид шидийн хүчээр эдгэрч байна гэж дуулжээ. Удсангүй зүүдэнд нь ариун Симеон ирж: «Миний бунхан дээр ирж гар хүрвэл эдгэрнэ» гэж хэлжээ. Чекутенков ч даруйхан замд гарахаар бэлджээ. «Ийнхүү шийдээд би их баяртай байв. Ямар нэгэн онцгой зүйл болохыг зөгнөнө. Бурхны ачтан даруйхан тусална гэдэгт үнэнээсээ хатуугаар итгэсэн» 

	 

	гэж тэр бээр дурсжээ.

	Чекутенков шарилд гар хүрээд эдгэрчээ.

	Мөн л нөгөөх Симеон Верхотурскийн шарилын тусламжаар 1885 онд тариачин Г. С. Иванов эдгэрчээ. Тэр урьд нь дөрвөн жил өвчтэй байсан гэнэ. Түүний гар нь мэдээ алдаж, нүд сохорсон нь зүгээр болжээ.

	1728 онд францад католик шашны лам Франсуа Де Пари нас баржээ. Гар нь мэдээгүй болсон торгон утас ороодог Мадлена Пеньм иржээ. «Ариун амьдралаар» амьдарсан ламын бие намайг өвчнөөс минь салгана гэж тэр эмэгтэй бат итгэн ирсэн аж. Булшинд нь гар хүрэхэд бие нь хөнгөрөөд явчих шиг болж тийн гэртээ ирэхэд гар нь зүгээр болсон тул хоёр гараараа ажлаа хийж эхэлсэн байна. Үүнээс хойш тэр булш руу янз бүрийн өвчтэй хүмүүс цувдаг болж тэдний зарим нь үнэхээр эдгэрчээ.

	 

	Иймэрхүү маягаар эдгэрсэн мэдээ баримт олон бий. «Энэ чинь бурхны ид шид биш гэж үү? Хэдэн жил үргэлжилсэн өвчин дээдсийн ариун биед хүрэхтэй зэрэг дорхноо л эдгэчихлээ» гэж шүтлэгт хүмүүс хэлдэг.

	Иймэрхүү «ид шидийн» эмчилгээний нууцыг дээр тайлбарласан билээ. Энд гол нь өвчтөн, ид шидийн хүчээр эдгэнэ гэсэн итгэл юм. Ингэхлээр христос юм уу, чөтгөр шуламд итгэсэн итгэл байна уу? эсвэл эмчилж буй эмчийн чадалд уу, талхны хальс, сахиус зэрэг эд юмны хүчинд итгэх итгэл байна уу? мөн чанартаа ер нь ялгаагүй. Энэхүү «шидийг үзүүлэгч» юмсын туслалцаатайгаар өвчнөөсөө ангижирна гэсэн өвчтөний хүчтэй итгэл л байх хэрэгтэй. Чухамхүү ийм итгэлээр л Чекутенков маань Симеон Верхотурскийн «ариун шарил руу» очсон нь лавтай. Тийн дүлийрлээс салах эмчилгээний түлхүүрийг гартаа барьж байсан хэмээн хэлж болно.

	Тухайн тохиолд ямар ч шарил байгаагүйг хэлэх хэрэгтэй. Үүнийг зөвлөлт засгийн үед ард олны шаардлагаар хийсэн задлан шинжилгээ харуулсан юм.

	Одоо Г. С. Ивановын «эдгэрсэн» баримтыг анхааралтайгаар авч үзье. 

	Тэр хараа оржээ. Яагаад? 

	Түүний нэг нүд нь мэдрэлийн сохроос гадна нөгөө нүдэнд нь цагаа унасан байв. Ийн «ид шидийн» эмчилгээний хүч нь нүдний мэдээгүй болсон мэдрэхүйг сэргээсэн бөгөөд цагаа нь тэр л хэвээрээ үлджээ. Ивановын нэг нүд л хараатай болж чадах байсан, тухайлбал мэдрэлийн системд нь нөлөөлөх замаар эдгээх тэр л нүд нь хараа орж цагааны хувьд гэвэл мэс засалчийн оролцоо хэрэгтэй байв.

	Ийнхүү үзвээс «бурхны ид шидийн хүч» нь бүх өвчтөнийг анагаах чадалгүй болох нь ээ. Шашны хамгийн ариун зүйлд хүрлээ ч гэсэн фронт дээр бууны суманд хөлөө тастуулсан нэг ч хүний хөл залгагдан ургаж байсангүй, төрөлхийн сохор хүнд хараа орж байсангүй.

	«Ариун ид шидийн хүчээр» зөвхөн мэдрэлийн үндэстэй өвчтэй хүн л эдгэрч болно. Жишээлэхэд мөн л ийм үндэснээс болоод хүзүү нь эргэхээ байсан хүн. Ийм хүн өөрийн өвчнөөс ангижирна гэж хүчтэй итгэн «ид шидийг бүтээгч» бурханд хүрлээ. Чингэхэд эсрэг итгүүлэл мэдрэлийн системд маш хүчтэй нөлөө үзүүлж, хүзүүний булчингийн ажиллагааг зогсоосон тоормослолтын голомт арилж харсаар байтал нөгөө хүн эдгэрдэг.

	Ийнхүү огцомхон зуур эдгэрэхийг харсан хүмүүс, үүнийг үнэхээрийн ид шид хэмээн хүлээн аваад тэднийг ид шидгүйгээр ийм юм боллоо гэдэгт итгүүлэхэд хэцүү байдгийг гайхах хэрэгтэй гэж үү?

	Католик шашинтны дунд францын өмнөд хэсэгт байдаг Лурд гэдэг жижигхэн хот онцгой алдар цуутай. Тэндхийн нэг булаг ид шидийн хүчтэй гэж алдаршсан юм. Булгийн усанд ороход л эдгэрдэг гэнэ.

	Үнэн хэрэгтээ бол энд мөргөлчдийн ухамсарт бодож боловсруулсан системтэй нөлөө үзүүлэн эдгээж байгаа юм. Лурд руу хэн очдог вэ? Ид шидийн хүчинд маш найдсан тийм хүмүүс л очдог. Лурдийн «ид шидийн» талаар мөргөл үйлдэж байх үед ч ярьж, сонины хуудаснаа ч бичиж, үзсэн хүмүүс ч өгүүлэн байдаг. Ингээд л өвчтөн замд гарч бүх анхаарал яриа хөөрөө нь ид шидийн хүчинд итгэхэд шилждэг.

	Энэ үед нь «гэгээн эцэг» болсон лам нарын гарт ордог. Лурд руу явж буй вагон бүрийд лам, нигүүлсэхүй сэтгэлт «ах», «эгч» нар явж өвчтөн бүрий, тэдний төрөл төрөгсөдтэй танилцаж, Лурдийн ид шидийн талаар есөн шидийн зүйл ярьж, мөргөл хийгээд буцсаныхаа дараа эдгэсэн хүний зураг, тусгай ном зэргийг тараадаг. Лурдад ирэхлээр нь сүм хийдийн өөр хүмүүс тэднийг «ариун агуйд» оруулна. Тэр, үг дуу цөөнтэй бөгөөд хэлсэн үг бүрий нь их жинтэй, далдын утгатай юм шиг санагдана.

	Агуйд мөргөл хийж байх үед бүх өвчтөнүүд нэгэн дуугаар: «Эзэн тэнгэр Есүс аа! Эдгэ ээ, өвчтөнүүдийг маань. Эх дагина аа! Биднийгээ авар!» гэж хэлнэ. Энэ үгсийг улам улам итгэж найдсан байдлаар давтацгаан сэтгэлийн хөөрөл нь нэмэгдэж мөргөлчдийн дунд уртаар эхэр татах, дуу алдах чимээ гарна. Энд үнэмшүүлэл, өөртөө үнэмшүүлэл ямар их ач холбогдолтойг мэдэхэд хялбархан байна. Гипнозын байдал бий болоход дөхөм үзүүлэх нөхцөл бүрэлдэж байна.

	Эмиль Золя «Лурд» гэдэг романдаа энэхүү алдарт газар ирсэн нэгэн өвчтөний хэрхэн эдгэрснийг яруу тодоор бичсэн юм. 

	 

	«Өвчтөний аливааг өгүүлэхгүй болсон нүд том болж, зэвхийрсэн царай нь тэсвэрлэмгүй өвчнөөс болсон юм шигээр ярвайжээ. Энэхүү царайд юу ч илрэхгүй, эгээ л цөхрөлд унаж гүйцсэн мэт. Гэвч ариун бэлгийг авч өнгөрөх тэр хурамд өвчтөн нарны гэрэлд гялсхийн харагдсан бэлэг авч явагчийг үзэж цахилгаан цахихад нүд нь юу ч харахгүй болов. Нүд нь тэгснээ харж түүнд амьдрал тодрон од адилаар гялалзлаа. Царай нь амь орон улаа бутарч, эрүүл, баяр хөөрт инээмсэглэлээр гэрэлтэв. Тэр бээр шуудхан босож, тэрэг рүүгээ явахыг Пьер үзлээ.

	Эдгэрсэн хүнийг үзэх гэж шахцалдан талархал магтаалын үгийг хашхиран байх олон мянган хүн хөөрөлд автав. Алга ташилт нижигнэж түүний дуун хөндийгөөр нэг цуурайлна.

	Фуркод лам гараа зангаж, Массиас лам, индэр дээрээс ямар нэгэн юм хашхирна.

	— Хүндэт ах дүү нар аа, бурхан сая заларлаа! гэж тэр бээр хашхирч байв...»

	 

	Сүм хийдийнхэн Лурдийн «ид шидийг» сурталчлахдаа тэнд өдөрт хэд хэдэн удаа ид шидийн хүчээр эдгэдэг гэж ярьдаг. Зуун жилийн дотор эдгэсэн хүмүүс гэсэн мянга гаруй хүний нэрийг тусгай дэвтэрт бичсэн бий. Гэвч үүнийг шалган үзсэн чинь (эмч нараас бүрдсэн тусгай комисс шалгасан юм) зуун жилийн дотор Лурдад дөнгөж арван дөрвөн хүн эдгэрсэн байлаа. Ийнхүү эдгэрсний шалтгааныг нь ч шинжлэх ухаан тайлбарласан юм.

	 

	 

	Итгэхэд хэцүү ч болсон явдал

	1956 оны Хавар германы Коннерсрейт гэдэг газар буй нэг тариачин эмэгтэйн байшингийн өмнө хэдэн мянган хүн цугларсан байлаа. Тэдний зарим нь хэдэн арав, зуун километр зам туулан ирсэн аж. Бүгд л Тереза Нейманныг үзэхийг хүлээнэ.

	Тереза Нейманн бие дээрээ тамга - шархтай болсон хүн. Өөрөөр хэлбэл тэлэгдсэн христосын шархтай төстэй тийм шарх бий болжээ.

	Энэхүү тунчиг үл мэдэгдэх хачин түүх 1926 онд Терезаг хорин наймтай байхад эхэлжээ. Яг зүрхэн тушаа цээжин дээр нь гэнэт шарх бий болж цус их гарчээ. Мөн шилэн хүзүү, гарын шуу, хөлийн өлмийд нь ч шарх бий болов.

	Ойролцоох хотын Отто Зейдл гэдэг эмчийг дууджээ. Эмч Терезаг нарийвчлан үзэв. Энэхүү тайланд зүрхэн тушаах шарх нь дөрвөн сантиметр урт хэмээн бичсэн байна. Гайхалд орсон эмч цус гарч буй газар дээр нь тос түрхээд явжээ. Дараагаар нь энэ эмэгтэйг олон эмч үзсэн аж.

	Дөрөвдүгээр сарын 17-н хүртэл шарх нь тун ч их өвдөж байгаад өвчин нь намдаж эхлэн удсан ч үгүй, өвчингүй болжээ. Шарх нь сорви үлдээлгүй анив. Гэхдээ аньсан гэж хэлж бараг болохгүй байх аа. Энэ шарх нь тунгалаг эдээр хучигдсан бөгөөд түүний цаанаас булчингийн ширхэг харагддаг.

	Дахиад л Зейдл эмчийг дуудав. Тэр эмч 

	 

	«Энэ хамгийн ер бусын тохиол. Шарх нь идээлж, газар авахгүй байна. Зарим хүмүүсийн ярьж байсны адилаар залилсан шинж байдал өчүүхэн ч алга» 

	 

	гэж бичжээ. Үүний дараагаар Тереза Нейманныг эмч нар нэг бус удаа шинжлээд гарын шуу, хөлийн өсгий, дух, бөөр дээр нь ил шарх байна гэдгийг тогтоосон.

	Улаан өндөгний баярын өмнөхөн жил бүрий шархнаас нь цус гарч эхлээд улаан өндөгний баярын дараах долоо хоногийн турш юм уу эсвэл хэдэн өдрөөр илүүгээр гоождог. Түүнийг нь шинжилж үзэхэд үнэхээр цус байдаг бөгөөд өөрөө л гоождог нь тогтоогдсон.

	Үүнийг анх удаа сонссон хүнд энэ бүхэн цөм л заль мэх мэт санагддаг. Гэтэл энэхүү өгүүлсэнд санаанаасаа зохиосон зүйл юу ч үгүй билээ. Тамгатангуудын тоо гурван зуу гаруй байна. Дээрх явдал болсон жилүүдэд Львов мужийн Млиха тосгоны Настя Волошин гэдэг зарц эмэгтэй тамгатай хүн гэгдэн украины баруун хэсгээр олонд тархсан байв. Энэ эмэгтэй хийрхэл өвчний хүнд хэлбэрээр өвчилсөн байсан. Тереза Нейманны адилаар гар хөл дээрээ «Есүс Христосын шархтай» байжээ.

	Ийм үзэгдэл анх Екатерина Сиенская гэдэг гэлэнмаад илэрсэн бөгөөд түүнийг нас барсны нь дараа католик шашныхан гэгээн гэж зарласан. 1914 он гэхэд ийм тохиол 49 тэмдэглэгдсэний 41 нь эмэгтэй, 8 нь эрэгтэй хүн байв. Ихэнх тохиолд энэ үзэгдэл шүтлэгийн үндсэн дээр бий болдог. Гэвч өөр тохиол ч бий. Хайртай дүүг нь саваагаар цохиход эгчийн нь нуруун дээр дүүгийнх нь адилаар улаан гувруу гарчээ.

	Ширээн дээрээс хурц иртэй том төмөр эдлэл унаж шалан дээр тоглож байсан хүүхдийн гарыг тасалжээ. Үүнийг харсан эх нь мэгдэн таг болж, хүүхдийн гар тасарсан тэр хэсгээр эхийн нь гар дээр улаан гувруу тогтсон байна. Хүүд тохиолдсон аймшигт зовлонд эх нь «оролцсоны» улмаас ийнхүү гувруу бий болжээ.

	Бодоход тайлбарлагдамгүй эдгээр үзэгдэл гэвч өөрийн тайлбартай. Энэ бүхэн бол дээр дурдсан өөрийгөө үнэмшүүллийн л үр дүн юм. Гэхдээ энэ нь мэдээжээр онцгой хөөрүү психикийн ихээхэн гажигтай хүмүүст л хамаарна. Ийм хүмүүсийн санаа сэтгэлд үнэхээр тохиолдсон зовлон шаналал төдийгүй, тэр тухай бодох нь ч нөлөөлж энэ нь дотоод эрхтний ажиллагаанд нь тусдаг.

	Биеэ чагнасан хүмүүс алив нэгэн өвчний тухай бодохлоор тэр өвчин бий болдгийг дээр өгүүлсэн. Гэхдээ иймэрхүү байдал аль нэгэн өвчний шинжийг санагдуулан байх нь олонтоо. Сүрьеэтэй хүнийх шигээр хамраас цус гоожих, арьсны элдэв өвчнийх шиг шарх биенээ гарах тохиол байдаг. Тамгатай хүмүүсийн шарх нь мөн л ийм далд механизмтай юм.

	Ийм өвчтөнүүд шашныг ухаан жолоогүй шүтэгчид байдаг. Улаан өндөгний баярын урьдах долоо хоногт Христосыг тэлсэн тухай сүм хийдэд байнга уншдаг нь өвчтэй хүний сэтгэл санаанд маш хүчтэй нөлөөлж, тэгээд психик нь тэсвэрлэн дааж чадахгүй, загалмайд христосыг тэлэн хадахад ямар их зовлон амс аа бол гэсэн зовуурьт бодол сэтгэлээс нь гарахгүй болно. Тийн хий үзэгдэл эхэлнэ. Тэр хүний нүдэнд христосыг загалмайлан тэлсэн нь яг болж буй юм шигээр харагдан мэдрэлийн систем нь тэр аяараа доргилтод орно. Үүний үр дүн нь: санаа сэтгэлийн хувьд бүр шаналж гүйцсэн хүний, домогт өгүүлдгээр Христосыг хадаж шарх бий болгосон гэдэг тэр газарт ил шарх гарч ирнэ.

	Ийм өвчтөнийг эмчлэхэд үг ба итгэл шийдвэрлэх үүрэг гүйцэтгэж мэдэх юм. Энэ нь эмчилж буй хүндээ итгэх итгэл, түүний хэлж буйд итгэх итгэл юм.

	 

	 

	Гипнозын түүхээс

	Гипноз гэдэг бол нойр, гэхдээ онцгой нойр юм. Бүр нарийн хэлбэл нойр, үнэмшүүлэл хоёрын хослол билээ.

	Гипнозод орсон хүн, ерийн нойроор унтаж буй хүний адилаар гадаад ихэнх цочролыг хүлээн авдаггүй. Үүний зэрэгцээгээр гипнозод орсон хүний мэдрэлийн зарим төв нь сэргэг байж гипнозич хүнтэй үгээр холбоо барьсаар байдаг. Энэ нь бол өөрийн шинжилгээ судалгаагаараа гипнозыг элдвийн шид тарнийн ухагдахуунаас чөлөөлсөн манай алдарт физиологич И. П. Павловын нэрлэснээр өвөрмөц янзын «манааны цэгүүд» юм.

	Жирийн нойрсолтын үед ч ийм цэгүүд байдаг. Нойр хэчнээн ч гүн байлаа гэсэн бидний мэдрэлийн эсийн аль нэг хэсэг нь эрчимтэй ажиллагаагаа зогсоодоггүй. Энэ бол харуулд гарсан манаачид юм. Организм тэднээр дамжуулан гадаад ертөнцтэй холбоо барьдаг. Ялангуяа тархин дахь энэхүү «манааны цэгүүд», «унтаад өнгөрөөж болохгүй» тэрхүү дохионуудыг дор нь тодоор хүлээн авна. Эх орны дайны жилүүдэд болсон нэгэн явдлыг профессор К. К. Платонов дурсан бичжээ. Нэгэн эмч хэд хоног нойр хоолгүй ажиллаад дараа нь унтжээ. Энэ үед нэг шархтныг авчирчээ. Унтаж буй эмчийг татаж чангаан нүүр лүү нь ус цацаад ч сэрээж чадсангүй. Туйлдаа хүртэл ядарсан эмч унтсаар байж. Тэгэхэд нь К. К. Платонов тэнд байсан бүх хүмүүсийг чимээгүй болгоод

	— Эмч ээ! Шархтныг авчирлаа. Таны тусламж хэрэгтэй байна гэж хэлэхэд эмч дорхноо сэржээ.

	Гипнозод орсон хүний «манааны цэг» өөр юм. Энэ бол сэрэх хэрэгтэй боллоо хэмээн дохио өгдөг харуул биш. Харин гипноз хийдэг хүнтэй л холбогдсон нэгэн янзын утсан харилцааны аппарат гэж болно. Унтсан хүний тархи энэхүү аппаратаар дамжуулан тушаал - үгийг хүлээн авч түүнийгээ биелүүлдэг.

	Гипнозын нөлөөний нууцыг эртний дэлхий дахин ч мэддэг байлаа. Гипнозын урлагийг Египет, Вавилон, Грекийн бөө нар эзэмшсэн байв. Бөө нар хүнийг «ариун нойронд» умбуулаад бурхдыг үзэж байна хэмээн үнэмшүүлдэг байв. Энэ нь бурхан байгааг итгэлтэйгээр харуулдаг арга.

	Пирр хаан өөр дээрээ ирсэн хүмүүсийг хөлөөрөө хүрээд л тэднийг гүн нойронд унтуулдаг чадвартай байв гэж эртний грекийн зохиолч Плутарх мэдээлсэн бий.

	Энэтхэгийн ёгчид гипнозыг бас сайн мэддэг. Тэдний дүрэм сургаал дотор нь баруун хөлийнхөө өлмийг зүүн мөрөндөө зүүн хөлийнхөө өлмийг баруун мөрөндөө хүргэн, хоёр гараараа хөлийнхөө хуруунаас барьж толгойгоо доош тонгойн эрүүгээрээ зүрхэн тушаагаа даран өөрийнхөө хамрын үзүүрийг харан ухаанаа мансууртал суух хэрэгтэй гэсэн байдаг.

	Афон уулын гезихост шашны бүлэглэлийн лам нар өөдөө харж хэвтээд өөрийнхөө хүйсийг анхааран ширтэж, онгод ордог байна.

	Английн мэс засалч Жемс Брэд гипнозыг судалж эхэлсэн XIX зууны 40-өөд оны үеэс л түүнийг шинжлэх ухааны үүднээс тайлбарлах гэсэн оролдлого эхэлсэн юм. Тэр бээр унтуулах анхны туршлагынхаа талаар доорхыг бичжээ.

	 

	«Би нүдний нь ядаргааг их болгох зорилгоор дээш нь өргөсөн, сархдын шилний хоолой дээр харцаа тогтоохыг сууж буй Сэр Уолкераас гуйв. Гурван минутын дараа түүний нүд анилдаж, хацар луу нь нулимс урсаж, толгой нь налан нүүрний нь булчин ялимгүй зангирч уртаар амьсгал татаад тэрхэн дороо гүнээр нойрсов. Амьсгал нь удааширч, гүн болон, дуу нь хүчтэй болов. Гар мөр нь ялимгүйхэн чичирсхийнэ. Ямар нэгэн төвөгтэй явдал учирч болзошгүй хэмээн болгоомжилж би дөрвөн минутын дараа түүнийг сэрээлээ» 

	 

	гэжээ.

	Брэд, эхэн үедээ гипнозыг ерийн нойртой ижил гэж үзэн мэдрэлийн зориудын нойр гэж нэрлэж байснаа сүүлдээ гипноз гэж нэрлэсэн. (Гипноз гэдэг нь грекээр мөн л нойр гэсэн үг)

	Брэдийн дараагаар бусад эрдэмтэд ч гипнозыг судалсан. Гэвч гипнозын физиологийн уг чанарыг тайлбарласан гавьяа И. П. Павловд хамаарна.

	 

	 

	Гайхалтай боломжууд

	...Гипнозод орсон хүний гарт хүйтэн зоос хүргэхдээ энэ бол час улайссан юм шүү гэж хэлэв. Тэгэхэд зоос хүргэсэн газар түлэгдэв.

	Үг л түлчихлээ.

	Гипнозод орсон хүнд гал түймэр гарч байна гэх юм уу үерт автлаа гэхэд тэр бээр дүрэлзэн байгаа гал, оволзон буй усыг «үздэг». Үгээр үнэмшүүлэхэд түүнд хуурмаг үзэгдэл бий болон хий үзэгдлийн ертөнцийн дүр зураг бий болдог. Ингээд ч зогсохгүй гипнозод орсон хүнд тэр бээр үнэн хэрэгтээ юу ч уугаагүй байвч аяга аягаар ус ууж байна гэж итгүүлж дараа нь ихээр шээлгэж болдог. Өөрөөр хэлбэл организм үнэхээр их ус хэрэглэсний дараа бий болдог тэрхүү үр дагаврыг өдөөж болно.

	Их цатгалан байгаа байдлыг гипнозод орсон хүнд бий болгоход үнэхээр хоол идсэний дараа ажиглагддаг,  цусны цагаан бөөм ихэснэ.

	Гипнозод орсон хүн хэр зэрэг «дуулгавартай» байх нь гипнозод хэдий хэр гүн орсноос хамаардаг. Энэ нь гурван зэрэгтэй. Үүнд: нойрмоглол, гипотокси (захирагдал), сомнамбулизм (снохождения) болой.

	Нойрмоглолын үед нүдээ нээх ч хүсэл байдаггүй. Туршиц дууссаны дараа хүн өөртөө юу болсныг бүгдийг санаж байдаг. Хоёр дахь шат гипотаксийн үед гипнозод орсон хүн чөлөөт хөдөлгөөн хийж чаддаггүй. Энэ байдалд хүнийг ямар нэгэн эвгүй байдлаар жишээлэхэд хөлийг нь өргөөд орхичиход гипнозчин хүний тушаалыг сонстлоо тэр л байдлаар хэдэн цагаар ч хамаагүй байсаар байдаг.

	Сүүлчийн шат нь онцгой сонирхолтой юм. Энэ бол гүн гипнозын үе бөгөөд энэ шатанд одоо ч олон хүнд гайхал төрүүлдэг тийм үзэгдэл ажиглагддаг. Сомнамбулизмийн шатанд хүнд хамгийн янзын бүрийн дүр, хуурмаг үзэгдлийг төрүүлж болно. Үүнд, харах сонсох, үнэрлэх гэх мэт. Гипнозчин хүний тушаалаар тэр хүн өрөөн дотуур нүдээ харан явж, янз бүрийн даалгаврыг биелүүлж өөр хүн болон хувирч, зүүгээр хатгахыг мэдрэхгүй байх гэх мэт жишээтэй...

	Зарим мэдээг үзэх юм бол ийм гипнозод бүх хүний дөрөвний нэг нь орох боломжтой аж. Бүр аль хэдийн мартагдчихсан гэгдэж байсан зүйлийг гүн гипнозын үед сэргээн санаж болдгийг гипнозчин эмч нар ажиглажээ. Левенфельд эмч нэгэн гайхалтай явдлыг үзжээ. Настай эмэгтэй гүн гипнозод орчхоод залуу цагтаа бүжиглэж байсан нийтийн бүжгийг хөнгөн шингэнээр бүжжээ.

	Сэрснийхээ дараа энэ явдалдаа өөрөө үнэмшихгүй байв. Бүжиг хийхээ больсоор хорин жил болсон байлаа. Энэ нь мөн чанартаа ой тогтоомжийг сэргээн босгож байгаа төдийгүй, (нэлээд нарийн төвөгтэй «па»-г эргэн санах хэрэгтэй байв) өөр хүн болон хувирч настай эмэгтэй өөрийгөө залуу зандан хэмээн дахин мэдэрсэн байна.

	Ийм гүн гипнозын үед заримдаа онц хурцаар ер бусын мэдрэхүйг тухайлбал харах мэдрэмжийг бий болгож болдог. Английн шинжээч Хартлөнд ийм нэгэн туршиц хийжээ. Шинэ хөзөр дундаас нэгийг гаргаж, гипнозод орсон хүнд ар талаас нь харуулав. Гипнозчин өөрөө ямар хөзөр гаргаж ирснээ тогтоогоод нөгөө хүндээ энэ хөзрийг хоёр дахь удаагаа харахад чинь ар талд нь хар чагтан зураас үзэгдэнэ гэж итгүүлээд нөгөөх хөзрөө хольж гүн гипнозод орсон хүн тэдний аль нэгний ар талд хар чагт байна хэмээн үзэх хүртэл нэг нэгээр нь ар талаас нь харуулна. Энэ туршиц тун ховор тохиолд л амжилтад хүрдэггүй.

	«Гипнозын дараах» үнэмшүүллийн ид шид гэдэг юу вэ? Нэгэн удаа гипнозчин эмч өвчтөндөө: чи гипнозын дараагаар юу ч санахгүй гэвч дөрвөн өдрийн дараа яг энэ цагт над руу утасдаж биеийн эрүүл мэндийг асууна гээд, миний утасны номер энэ байна. Гэвч чи мартчихна гэжээ. Туршиц амжилттай болов. Дөрвөн өдрийн дотор нөгөөх хүн гипнозчины талаар юу ч бодсонгүй. Харин болзсон хугацаанаас нэг цаг орчмын өмнө тэр «Бие нь зүгээр байгаа даа!» гэж эмчийнхээ төлөө санаа зовж эхэлжээ. Тийн дорхноо утасдах гэсэн боловч номерыг нь мэдэхгүй шүү дээ! гэж боджээ.

	Сэтгэлийн түгшүүр нь нэмэгдэв. Тэгээд бичгийн ширээний ард тайван сууж чадахгүй болсон тэр утас руу бараг л өөрөө ч мэдэлгүй очоод номер эргүүлэхэд гипнозчин эмч хариулжээ... Гипнозод байхад нь хэлсэн утасны дугаар ойн нь ямар хэсэгт хадгалагдаж байв аа?

	Психогенийн өвчнийг эмчилж яаж илчилж байна? Эрэг дээр сууж байсан эцэг нь найман настай хүүгээ живэхийг үзжээ. Эцэг ухасхийн хүүгээ гаргаж ирсэн боловч хөл нь маш хурцаар өвджээ. Тэгээд хоёр хөл нь мэдээгүй болжээ. Өвчтөнийг анагаах ухааны жирийн эм, хэрэгслээр эмчлээд амжилт олсонгүй.

	Өвчтөнийг гипнозоор эмчлүүлэхээр явуулсан байна. Гипнозчин эмч үзэж шинжилгээ хийснийхээ дараа явж чаддаг болгоно оо гэж их л итгэлтэйгээр өвчтөнд хэлсэн гэнэ.

	— Таныг одоо гипнотарийд аваачиж эмчилгээний тусгай нойроор унтуулна. Тэндээс хөлөөрөө гишгээд гарч ирнэ гэжээ.

	Өвчтөнийг тэргэнд суулган гипнотарийд аваачиж буйдан дээр суулгаад асрагчдаа захирангуй дуугаар

	— Түрдэг тэргийг нь ав! Өвчтөнд одоо хэрэггүй гэхэд туршлагатай асрагч нь

	— Эмч минь мэднэ ээ мэднэ. Анх удаагийн тохиол биш шүү дээ! гээд тэргийг нь авч явжээ.

	Эмч өвчтөнийг гипнозын нойроор амархан унтуулав. Иймэрхүү өвчтөнүүд үнэмшүүлэлд амархан автаж гипнозод ордог, өөрөөр хэлбэл эмчийн ийм нөлөөлөлд хялбар автдаг. Гипнозын нойронд байх үед нь өвчтөнийг хөл дээр нь босгож өрөөн дотуур хэдэн алхам хийлгэв. Хэрвээ түүний хөл нь сэтгэл мэдрэлийн биш үүднээс мэдээгүй болсон бол тэр зогсож чадахгүй байсан. Ийн функциал мэдээгүй бололтыг нь үгүй болгоод өвчтөнийг гэнэтхэн сэрээв. Өвчтөн, хэний ч тусламжгүйгээр таяг ч тулалгүй өрөөний голд зогсож байгаагаа үзэв.

	— Харж байна уу? Та одоо эв эрүүл болжээ. Өрөөндөө очиж нөхдөө баясга гэж эмч хэлсэн байна.

	Өвчтөн төдий л итгэлтэй бусаар эхний хэдэн алхам хийснээ, улам улам баттай гишгэсээр өрөө рүүгээ явав.

	«Ид шидийн эдгэрэлтийн» тухай үнэнийг өгүүлэх нь» гэдэг номыг бичсэн М. А. Рожнова, В. Е. Рожнов нар: 

	 

	«19 настай К. гэдэг өвчтөн осолд орох нь гэж айсныхаа дараа дуугарч чаддаггүй болжээ. Энэ эмэгтэй хэдэн сарын турш нэг ч үг хэлээгүй байна. Чих, хамар, хоолойн эмч нараар эмчлүүлээд ч нэмэр болсонгүй аж. Үнэмшүүллийн эмчилгээг найман удаа хийхэд мэдэгдэхүйц засал авч эхлэв. Гипнозод байхдаа өвчтөн эмчийн хэлсэн салангид үгийг хэлж байлаа. Арван хоёр удаа гипнозод ороод дуу нь хэвийн болсон...» 

	 

	гэж бичжээ.

	Зохиогчид цааш нь:

	 

	«Бидний эш татсан жишээнүүдийг үзэхэд эдгээр гэмтлийн шинж байдал нь «ид шидээр» эдгэсэн тэдгээр өвчнийхтэй төстэй буйг нь ажиглахад хялбархан байна. Эдгээр нь увдистан бөө нарт амжилт авчирч Лурдийг алдаршуулсан тэр баримтуудыг санагдуулахгүй байна гэж үү? Гэвч өвчний уг чанар, түүнийг эмчлэн арилгах арга замыг шинжлэх ухаанчаар ойлгоход тулгуурласан эмч нарын эмчилгээнд домч нарын бүдүүлэг боловсон биш эмчилгээний улмаас болоод уг өвчнөөсөө илүү ноцтой хүндрэлд ордог тэр үзэгдэл байдгүйд нь чанарын ялгаа байгаа юм» 

	 

	хэмээжээ.

	 

	 

	Хязгаар байна уу!

	Гипнозын «ид шидтэй» танилцахад түүний боломжид хэмжээ хязгаар байна уу? гэсэн асуулт өөрийн эрхгүй төрдөг.

	Хязгаар бий. Үүнийг бас л туршиц харуулсан билээ. Гипнозод орсон хүнийг өөрийн нь тогтсон ёс суртахууны эсрэг үйлдэлд өдөөж болдоггүйг туршиц баталсан юм.

	Эмч, гипнозод орсон хүнд чинжаал хутга хэмээн хөзөр өгөөд намайг хутгал гэхэд ёсоор гүйцэтгэжээ. Чингэхэд нь гарт нь жижигхэн хутга бариулаад мөн тушаалыг давтахад гипнозод ороод байсан тэр эмэгтэй муужран унасан байна.

	Гипнозод орсон хүнийг түүний ёс суртахууны нь үзэл итгэлтэй зөрчилдсөн үйлдэлд оруулахад маш хэцүүг дурдаад психикийн үл танигдах үйл ажиллагаа бодитойгоор оршиж байгааг туршиц харуулж байна гэж сэтгэлзүйн ухааны доктор В. Пушкин бичсэн байна.

	Ингэж өөрийн үзэл итгэлийн эсрэг үйлдэл хийхэд уг хүн өөрөө ч мэддэггүй, дотоод их тэмцэл явагддаг ч байж болзошгүй ажээ. Францын сэтгэл зүйчид ийм нэгэн туршиц хийжээ. Нэгэн эмэгтэйг гүн гипнозод оруулав. Гипнозчины тушаалыг энэ эмэгтэй үг дуугүй биелүүлж эхэлсний нь дараа гарт хутга бариулаад: «Зэргэлдээх өрөөнд очоод орон дээр хэвтэж буй хүнийг хутгалчхаад буцаж ир. Гэхдээ хутгаа сугалж авах хэрэггүй» хэмээн тушаасан байна.

	Гипнозод орсон тэр эмэгтэй, орон дээр цагаан даавуунд ороосон хүн биш, чихмэл байгааг мэдсэнгүй. Эмэгтэй ялимгүйхэн эргэлзсэнийхээ дараа тушаалыг биелүүлж хутгалжээ. Тэгээд буцаж ирэхэд нь гипнозод ороод байх үед нь болсон бүх явдлыг хийсэн «гэмт хэргээ» мартахыг тушаалаа.

	Эмэгтэй сэрээд бүхнийг мартжээ. Гэвч тэр дороо л хүнд уй гунигт орж улам улам нэмэгдэж хэд хоногийн дараа унтаж чадахаа болив. Үл тэсвэрлэм энэ байдлаас гаргаж өгөөч гэж тэр эмэгтэй гипнозчиноос гуйлаа. Түүнийг дахин гипнозод оруулж орон дээр чихмэл байсныг үзүүлээд хутгыг сугалан авч хэнийг ч алаагүй болохыг тайлбарлав. Дараа нь сэрэхлээрээ бүхнийг мартахыг дахин тушаажээ.

	Эмэгтэйн сэтгэлийн үл мэдэгдэх гунигт байдал бүрэн арилав.

	 

	«Энэ бол хурц, бүр хайр найргүй хатуу ч гэж болох туршиц юм. Иймэрхүү туршцыг өдөр тутмын сэтгэлзүйн практик болгож болохгүй. Гэвч эргэн харвал энэ туршиц хэдийгээр хайр найргүй, хатуу ч шаардлагатай байв. Энэ туршиц хүний сэтгэлзүйн үйл ажиллагаанд түүний ёс суртахууны тогтсон үзэл итгэл ямар их үүрэгтэйг харууллаа. Гүн гипнозод орон бараг автоматын түвшинд хүрсэн хүн өөрийн тогтсон үзэл - итгэлийн эсрэг үйлдэлд орохдоо дотоод тэмцэлд автсаар байдаг ажээ» 

	 

	хэмээн В. Пушкин бичжээ.

	Эрнст Тельман нэг захидалдаа өөрийг нь хэрхэн тарчилган зовоосныг бичсэн. Хоригдож буй өрөөнд нь гипнозчин эмч ирээд гипнозод оруулахыг оролдоход чухам ямар зорилгоор ингэж буйг нь мэдсэн Тельман идэвхтэй эсэргүүцсэн. Ийн улс төрийн хатуужилтай тэмцэгчийг гипнозод оруулж чадаагүй.

	Төгсгөлд нь гүн гипнозын бас нэгэн гайхамшгийн тухай төрөл арилжин төрөх тухай өгүүлье. Гипнозод байгаа хүнийг жишээлэхэд арван наймтай биш дөрвөн настай хэмээн үнэмшүүлж болдог билээ. Тэгэхэд «дөрвөн настай» хүүхэд энэ л насандаа тохирсон тэр байдалд ордог. Ийнхүү: төрөл арилжихад ер хэмжээ хязгаар бий юу? гэсэн маш сонирхолтой асуудал гарч ирнэ. Сүүлийн үед энэ асуудал гипнозчидын анхаарлыг улам улмаар татах боллоо.

	Энд бас нэгэн мэдээлэл байна. Хабаровскийн Д. Бауман: бид туршиц хийн хөгжмийн дунд сургуулийн хэсэг оюутныг тэдэн анхлан хөгжимтэй танилцсан тэр үеийн нь хүүхдүүд болгон «хувиргалаа». Дараагаар нь хоёр хоёр нас «нэмэн» чаддаг хөгжмийн зохиолыг нь сургалтын ул мөр болсон гараа буруу тавьж буйг тун жирийн этюдийг их л догдлон эв хавгүй, алдаатай тоглож байгааг хуруунууд нь «мод шиг» хөшүүн (гэтэл тун саяхан хагас цагийн өмнө Шопений зохиолыг чадмаг тоглож байсан хуруунууд шүү дээ!) байгааг ажиглаж болох байлаа гэжээ.

	Тэгэхлээр хүний амьдралын бүх үеийн дадал дүй зуршил зэргийг тархи үнэхээр хадгалан байдаг агаад түүнийг илрүүлэн амьдруулж болдог байх нь ээ.

	Бид мөн гипнозоор хүмүүст нуугдмал буй далд чадварыг нь илрүүлж болох тодорхой нөхцөл байдалд хүмүүсийн сэтгэлийн хөдлөл түүний шинж байдал, хэл яриа зэргийг шалгаж үзсэн юм. Туршцыг 16—19 настай залуусын дунд явуулав.

	Энэ залуус нойрон дундаа Евгений Онегин, Татьяна, Ольга, Тарас Бульба, Анна Каренина зэрэг зохиолын баатрууд болон хувирлаа. Тийн зохиолын үйл явдлын хэсгийг амилуулан тоглоцгоов. Жишээлэхэд хэзээ ч уран сайханч байгаагүй Я. Ольгаг Анна Каренина болгоод гипнозоор унтаагүй өөр нэг хүнийг Каренин болгожээ. Морин уралдааны дараа Каренина нөхөртэйгөө учир явдлаа тайлбарлалцаж байна. Тэгэхэд энэ туршцыг явуулж буй хүмүүсийн нүдний өмнө Ольга өөр ямар ч тохиолд ингэж чадахгүйгээр маш чадмагаар «тогложээ». Маша Миронова Хатан хаантай уулздаг «Ахмадын охин» зохиолын хэсэг ч Андрей, Тарас Бульба нарын уулзалт ч мөн л ийм амжилттай болов. Заримдаа эх зохиолд байхгүй үйл явдлыг тоглуулсан байна. Жишээлэхэд Польшийн язгууртан эмэгтэй Андрейг өршөөгөөч гэж Тарас Бульба дээр ирсэн хэсэг бий болгожээ. Энэ бүхий л тохиолд гипнозод орсон тэр хүмүүсийн тоглож, байж буй байдал нь жирийн боломжоос хамаагүй давж байв. Ингэхдээ үүнийг жирийн «тоглолт» гэж болохгүй, харин жинхэнэ төрөл арилжилт байлаа.

	Москвад ийм туршцыг сэтгэл зүйч эмч В. Л. Райков хийж байв.

	В. Л. Райков арван долоон настай эмэгтэйг таван настай, тэгээд найман настай, арван дөрвөн настай, арван долоон настай орь хөвүүн дараа нь таван настай, найман настай, арван настай, арван таван настай охин гэж итгүүлжээ. Ийнхүү дээрх нас бүрийн үед ямар нэгэн юм зуруулж байв. Таван настай эрэгтэй хүүхэд байх үедээ энэ л насны хүүхдийн зурдаг зураг зуржээ. Арван долоон настай орь хөвүүний үеийн зураг нь ч мөн л энэ насандаа тохирч байлаа.

	Гипноз нойрны үед «төрөл арилжин төрөхийн үр дүн» нь их зүйл амлаж байна. Тухайлбал энэ нь дуртай биш зүйлийг ойлгож суралцах, ой тогтоомжийг сайжруулах гэх мэт. Гипноз энэ тохиолд хүний организм дахь далд нөөцийг илрүүлэн гаргаж буй мэт.

	Энэ асуудалд бас өөр чиглэл бий. Доктор Ранков нэгэн өгүүлэлдээ ийм нэгэн тохиолыг дурджээ. Б гэдэг инженер архины архаг өвчнөөс эмчлүүлж байв. Тэр 1946 онд Москвагийн нисэхийн дээд сургуульд орж амжилттай төгсжээ. Намуун дөлгөөн бусдад тусламтгай, өр зөөлөн хүн аж. Эхнэр, хоёр хүүхэдтэй. Гэрийн дотор элдэв хэрүүл цуугиангүй. Гэтэл 1950 оноос архи ууж эхлээд, 1961 он гэхэд архины өвчин тусаж шөнөд хар даран элдэв муухай зүүд зүүдэлдэг болжээ.

	 

	«Архаг архичдын психикийн үндсэн бөгөөд ноцтой нэгэн зүйл нь өөртөө өөрийнхөө хийж буйд шүүмжлэлтэй хандах чадвараа алдсан байдаг нь тодорхой билээ. Өөрийгөө хөндлөнгөөс харах, ялангуяа өөрийн төрөл төрөгсөд ойр дотнынхныхоо нүдээр харах тэгэхдээ зөвхөн учир шалтгааны үүднээс төдийгүй, тодорхой хэмжээнд сэтгэлийн хөдлөлийн үүднээс харах нь эргэлзээгүйгээр өвчинтэй тэмцэхэд тус дэм болох бөгөөд гэхдээ зохих бусад эмчилгээ хийх нь мэдээж. Б. гэдэг өвчтөнийг чухам ингэж эмчилжээ. Түүнийг арван удаа гипнозод оруулж ойрын нь төрөл төрөгсөд болгон хувиргасан юм».

	 

	Энэ архичин ээждээ тун их хайртай байсан тул эхлээд түүнийг эжий нь болгон хувиргасан.

	«Таны согтуу хүү энэ орон дээр хэвтэж байна. Аймаар байдалд орж ухаангүй согтжээ. Царай нь хөхрөн, огиулж бие нь тун муу байна» гэж би түүнд хэллээ. Ингэхэд өвчтөн маань нүдээ том болгон ор луу ухасхийж өөрийн хүү гэж бодсон зүйлээ хиймлээр амьсгалуулж бас ус цацаж байгаа байдал гарган эм өгч, түргэн тусламж дуудахыг тушаана. «Чи минь ингэтлээ уучихдаг болох гэж. Амиа алдана шүү! Эхнэр чинь ч хаяад явчихна. Охин чинь чамайг хайрлаж хүндэтгэхээ болино» гэж Б. ярьж байлаа.

	Энэ үед нь би лонхонд хийсэн усыг зөөлөн сэгсрэхэд ус пол полхийн дуугарав. «Эхэд» хүү нь дахиад ууж эхлэх шиг санагдан огцом ухасхийн санд мэнд хөдөлж, хүүгээсээ лонхтойг нь булаан авч хагалж буй байдал үзүүлэв. Царайд нь жигшил тодорно.

	Дараа нь өвчтөнийг өөрийн нь охин болгон хувиргав. Мань эр тэгэхэд: орон дээр хэвтэж буй согтуу хүн гэж бодсон зүйл рүү хандан охиныхоо л дууг дуурайсан бололтой зөөлөн намуун дуугаар: «Аав аа, аав аа! Та хаана ингэтлээ уучихаа вэ? Аав аа, та аймшигтай муухай байна. Тантай хамт байхад айдас төрж байна» гэжээ.

	Дараагаар нь өвчтөнийг архинд орсон эр нөхрөө хаян явах гэж буй эхнэрийг нь болгон хувиргалаа. Таван удаагийн гипноз ийнхүү үргэлжилжээ. Би гэртээ суун бодож байтал төрөл төрөгсдийнхөө жигшил зэвүүцлийг биеэрээ мэдрэх шиг санагдлаа гэж Б. надад хэлэв. Тэр, өөрийг нь согтуу байх үед эх, эхнэр, охиндоо төрдөг жигшлийг яг л бие махбодоороо мэдрэх шиг санагдсан аж. «Би өөрийн бузар булайгаа тэдний нүдээр үзэв. Тэсвэрлэшгүй муухай юм» гэжээ.

	Сонирхолтой туршиц шүү! Зөвхөн л туршиц. Энэхүү туршиц ирээдүйтэй эсэхийг цаашдын судалгаа шинжилгээ л харуулна.

	 

	ГАЙХАМШГИЙН НЭВТЭРХИЙ ТОЛЬ – 9 БИД ЮУ ЧАДДАГ ВЭ?

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

